


Վրաստանի օրգանական օրենք
 Դատախազության մասին
(2025 թվականի մայիսի 1-ի դրությամբ)

 Բաժին I
Լիազորությունը, օրենսդրությունը, սկզբունքները և խնդիրները
Գլուխ I
Ընդհանուր դրույթներ
Հոդված 1. Օրենքի նպատակը
1. Սույն օրենքը, համաձայն Վրաստանի Սահմանադրության, սահմանում է Վրաստանի դատախազության կարգավիճակը և անկախության երաշխիքները։
2. Վրաստանի դատախազության լիազորությունը, կառուցվածքը և գործունեության կարգը սահմանվում են սույն օրենքով։
Հոդված 2. Հիմնական տերմինների սահմանումը
1. Դատախազ – Վրաստանի գլխավոր դատախազը (այսուհետ՝ գլխավոր դատախազ), գլխավոր դատախազի առաջին տեղակալը և նրա տեղակալները, Աբխազիայի և Աջարիայի Ինքնավար Հանրապետությունների դատախազները, Թբիլիսիի դատախազը, նահանգային դատախազը, շրջանային դատախազը և նրանց տեղակալները, մասնագիտացված դատախազության դատախազը, ավագ դատախազը, դատախազը, փորձնակ-դատախազը, ինչպես նաև դատախազության դեպարտամենտի, վարչության, բաժնի և դրանց հետ հավասարեցված կառուցվածքային ստորաբաժանումների ղեկավարները և նրանց տեղակալները, որոնք անմիջականորեն կատարում են Վրաստանի քրեական դատավարության օրենսդրությամբ նախատեսված գործառույթներ, ինչպես նաև որոշակի դեպքերում դատախազության աշխատակիցը, որն անմիջականորեն չի կատարում Վրաստանի քրեական դատավարության օրենսդրությամբ նախատեսված գործառույթներ, բայց նրան գլխավոր դատախազի որոշմամբ շնորհվել է դատախազի լիազորություն։ 
11. Կապի դատախազ Եվրաջասթում (այսուհետ՝ կապի դատախազ) – Վրաստանի դատախազության կողմից Վրաստանի արտաքին գործերի նախարարության հետ համաձայնությամբ Եվրաջասթ գործուղված դատախազ, որին նշանակում է գլխավոր դատախազը, և որի լիազորություններն ու գործունեության կարգը սահմանվում են 2019 թվականի մարտի 29-ի «Վրաստանի և Եվրաջասթի միջև համագործակցության մասին» համաձայնագրով, սույն օրենքով և Վրաստանի այլ նորմատիվ և անհատական ​​վարչաիրավական ակտերով։
12. Կապի դատախազի օգնական (այսուհետ՝ օգնական) – Վրաստանի դատախազության կողմից Վրաստանի արտաքին գործերի նախարարության հետ համաձայնեցմամբ Եվրաջասթ գործուղված դատախազ, որն օգնություն է ցուցաբերում կապի դատախազին, և որի լիազորություններն ու գործունեության կարգը սահմանվում են 2019 թվականի մարտի 29-ի «Վրաստանի և Եվրաջասթի միջև համագործակցության մասին» համաձայնագրով, սույն օրենքով և Վրաստանի այլ նորմատիվ և անհատական ​​վարչաիրավական ակտերով։ 
13. Եվրաջասթի հետ Վրաստանի դատախազության կոնտակտային անձ – գլխավոր դատախազի համապատասխան հրամանով նախատեսված անձ, որի գործառույթներն ու լիազորությունները սահմանվում են 2019 թվականի մարտի 29-ի «Վրաստանի և Եվրաջասթի միջև համագործակցության մասին» համաձայնագրով։
14. Ահաբեկչության հարցերով Վրաստանի ազգային թղթակից – գլխավոր դատախազի համապատասխան հրամանով նախատեսված Եվրաջասթի հետ կոնտակտային անձ, որը պատասխանատու է ահաբեկչության հետ կապված հարցերով գրագրության վարման համար։ 
2. Դատախազության քննիչ – հատկապես կարևոր գործերով ավագ քննիչ, հատկապես կարևոր գործերով քննիչ, ավագ քննիչ, քննիչ, փորձնակ-քննիչ։
3. Դատախազության աշխատակից – դատախազ, դատախազության քննիչ, դատախազության մասնագիտական հանրային ​​ծառայող, դատախազության փորձնակ, դատախազությունում աշխատանքային պայմանագրով աշխատող անձ։ 
4. Դատախազության փորձնակ – Վրաստանի գլխավոր դատախազությունում, Աբխազիայի և Աջարիայի Ինքնավար Հանրապետությունների դատախազություններում, Թբիլիսիի, նահանգային, շրջանային և մասնագիտացված դատախազություններում փորձնակի պաշտոնի կամ կառուցվածքային ստորաբաժանման դատախազի, դատախազության քննիչի թափուր պաշտոնի՝ գլխավոր դատախազի կողմից սահմանված կանոններին համապատասխան որպես փորձնակ նշանակված բարձրագույն իրավաբանական կրթություն ունեցող անձ։ 
5. Դատախազության պրակտիկանտ – Վրաստանի գլխավոր դատախազությունում, Աբխազիայի և Աջարիայի Ինքնավար Հանրապետություններում, Թբիլիսիի, մարզային, շրջանային և մասնագիտացված դատախազություններում գլխավոր դատախազի կողմից սահմանված կարգի համաձայն որպես պրակտիկանտ ընդունված բարձրագույն կրթություն ունցող անձ կամ բարձրագույն կրթություն ստացող ուսանող, որը բավարարում է սույն օրենքով սահմանված պահանջները։ 
6. Դատախազության մասնագիտական հանրային ​​ծառայող – դատախազության խորհրդական, գրասենյակի ղեկավար, գործերի վարման բաժնի ղեկավար, դատախազության մասնագետ, դատախազի վկայի և տուժողի համակարգող, այն կառուցվածքային ստորաբաժանումների ղեկավար անձինք կամ նրանց տեղակալներ, որոնք դատախազներ չեն և նշանակվում են դատախազության համակարգում հաստիքով նախատեսված պաշտոնի, որոնց գործառույթն է հանրային իրավական լիազորությունների իրականացումը։
61. Անձնական տվյալների պաշտպանության պատասխանատու – գլխավոր դատախազի կողմից համապատասխան հրամանով նշանակված կամ սահմանված ​​անձ, որի գործառույթներն ու լիազորությունները սահմանվում են «Անձնական տվյալների պաշտպանության մասին» Վրաստանի օրենքով։

7. Դատախազությունում աշխատանքային պայմանագրով աշխատող անձ – անձ, որին դատախազությունում հանրային ծառայության իրականացումն ապահովելու նպատակով աշխատանքային պայմանագրի հիման վրա շնորհվել է դատախազության օժանդակ կամ ոչ մշտական ​​առաջադրանքներ կատարելու լիազորություն։
2019 թվականի հոկտեմբերի 2-ի Վրաստանի №5077 օրգանական օրենք – կայք, 07.10.2019թ.
2021 թվականի հունիսի 22-ի Վրաստանի №665 օրգանական օրենք – կայք, 24.06.2021թ․
2023 թվականի նոյեմբերի 30-ի Վրաստանի №3885 օրգանական օրենք – կայք, 19.12.2023թ․
Հոդված 3. Դատախազության գործունեության իրավական հիմքերը
Դատախազության գործունեության իրավական հիմքերն են՝ Վրաստանի Սահմանադրությունը, Վրաստանի միջազգային պայմանագրերը, սույն օրենքը և այլ իրավական ակտեր։

Գլուխ II
Խնդիրները, սկզբունքները և լիազորությունը
Հոդված 4. Դատախազության խնդիրները
1. Դատախազությունն, օրենքով սահմանված կարգով՝
ա) իրականացնում է քրեական հետապնդում,
բ) քրեական հետապնդումն ապահովելու համար իրականացնում է քննության դատավարական ղեկավարություն, 
գ) օրենքով նախատեսված դեպքերում ամբողջական ծավալով քննություն է իրականացնում, 
դ) վերահսկում է օպերատիվ-հետախուզական մարմինների գործունեության այն մասը, որը, «Օպերատիվ-հետախուզական գործունեության մասին» Վրաստանի օրենքի համաձայն, մտնում է դատախազական լիազորությունների շրջանակի մեջ,
ե) Արձագանքում է ազատազրկված և ազատությունը սահմանափակված անձանց իրավունքների խախտման փաստերին և կատարում է դատավարական պարտականություններ այն հաստատություններում, որոնք իրականացնում են պատիժը կամ դատարանի կողմից նշանակված այլ հարկադրանքի միջոցառումներ, 
զ) դատարանում աջակցում է պետական ​​մեղադրանքին, 
է) պետության անունից, որպես հայցվոր, մասնակցում է դրամաշորթի, պաշտոնատար անձի, «գողական աշխարհի» անդամի/«օրենքով գողի», մարդկանց առևտրով զբաղվողի, թմրանյութերի տարածմանը նպաստողի կամ Վրաստանի քրեական օրենսգրքի 194-րդ և(կամ)  3311 հոդվածներով նախատեսված հանցագործության համար դատապարտված անձի, նրանց ընտանիքի անդամի, մերձավոր ազգականի կամ փոխկապակցված անձի գույքի առգրավման և պետությանը հանձնման մասին Քաղաքացիական դատավարության կարգով քննվող գործերին, 
ը) իրականացնում է օպերատիվ-հետախուզական գործունեություն,
թ) համակարգում է հանցագործության դեմ պայքարը և հանցագործությունների կանխարգելումը։ 
2. Արգելվում է դատախազությանը վերապահել այնպիսի պարտականություններ, որոնք նախատեսված չեն Վրաստանի Սահմանադրությամբ, սույն օրենքով և այլ օրենսդրական ակտերով։
Հոդված 5. Դատախազության գործունեության սկզբունքները
Դատախազության գործունեության սկզբունքներն են՝
ա) օրինականությունը և արդարադատությունը,
բ) օբյեկտիվությունը և անաչառությունը,
գ) պրոֆեսիոնալիզմը և կոմպետենտությունը,
դ) միասնականությունն ու կենտրոնացվածությունը, բոլոր ստորադաս դատախազների և դատախազության մյուս աշխատակիցների ենթակայություն գլխավոր դատախազին,
ե) անձի իրավունքների և ազատությունների պաշտպանություն և արժանապատվության անխախտելիությունը,
զ) քաղաքական չեզոքությունը։
Հոդված 6. Դատախազության կարգավիճակը և անկախությունը
1. Վրաստանի դատախազությունը միասնական, կենտրոնացված համակարգ է, որն անկախ է իր գործունեության մեջ և ենթարկվում է միայն օրենքին։ Թույլ չի տրվում միջամտություն դատախազության գործունեությանը, ինչպես նաև ցանկացած այլ գործողություն, որը կարող է խաթարել նրա անկախությունը։ 
2. Թույլ չի տրվում դատախազության գործունեության վերաբերյալ հաշվետվություն պահանջել, եթե դա ուղղակիորեն նախատեսված չէ Վրաստանի Սահմանադրությամբ և սույն օրենքով։
3. Դատախազությունն իրավունք ունի օրենսդրությամբ սահմանված կարգով կնքել պայմանագիր, ձեռք բերել գույք, տիրապետել և տնօրինել այն, դատարանում հանդես գալ որպես հայցվոր և պատասխանող, կատարել Վրաստանի օրենսդրությամբ վերապահված այլ իրավունքներ և պարտականություններ։ 
Հոդված 7. Ենթակայությունը և գործունեության տարածքը
Քրեական գործերի քննչական ենթակայության կարգը, դատախազության մարմինների և կառուցվածքային ստորաբաժանումների գործունեության տարածքները սահմանում է գլխավոր դատախազը։

Բաժին II
Դատախազության համակարգը, կառավարումը, ենթակայությունը
Գլուխ III
Դատախազության կառուցվածքային կազմակերպումը և կառավարումը
Հոդված 8. Դատախազության համակարգը
1. Դատախազության համակարգը ստեղծում են․
ա) Վրաստանի գլխավոր դատախազությունը (այսուհետ՝ Գլխավոր դատախազություն),
բ) Աբխազիայի և Աջարիայի Ինքնավար Հանրապետությունների դատախազությունները,
գ) Թբիլիսիի դատախազությունները,
դ) նահանգային դատախազությունները,
ե) շրջանային դատախազությունները, 
զ) մասնագիտացված դատախազությունները՝ սույն օրենքով նախատեսված դեպքերում։
2. Արգելվում է ստեղծել Արտակարգ դատախազություն կամ հատուկ դատախազություն։
3. Դատախազության հաստիքային միավորները և դրանց քանակը որոշում է գլխավոր դատախազը։ 
4. Հաստիքային միավորի փոփոխության կամ դատախազության մեկ մարմնից/ կառուցվածքային ստորաբաժանումից դատախազության մեկ այլ մարմին/ կառուցվածքային ստորաբաժանում հաստիքային միավորը տեղափոխելու հարցի մասին որոշումը կայացնում է գլխավոր դատախազը։ 
Հոդված 9. Ենթակայությունը և լիազորությունների պատվիրակումը
1. Բոլոր դատախազները և դատախազության մյուս աշխատակիցները ենթակա են գլխավոր դատախազին։ 
2. Վերադաս դատախազին ստորադաս դատախազի ենթակայությունը ենթադրում է՝
ա) վերադաս դատախազի կողմից ստորադաս դատախազին դատախազության կազմակերպման և գործունեության հարցերով տրված ցուցումները կատարելու պարտադիրություն, 
բ) ստորադաս դատախազի պատասխանատվություն վերադաս դատախազի առջև՝ իր ծառայողական պարտականությունները կատարելիս,
գ) վերադաս դատախազի կողմից անհրաժեշտության դեպքում ստորադաս դատախազի լիազորությունների իրականացում կամ ստորադաս դատախազին իր որոշ լիազորությունների կատարում վերապահելը,
դ) վերադաս դատախազի կողմից ստորադաս դատախազի որոշման և ակտի չեղարկում, դրանցում փոփոխությունների կատարում, դրանց փոխարինում մեկ այլ որոշմամբ կամ ակտով,
ե) վերադաս դատախազի կողմից ստորադաս դատախազի որոշման և ակտի դեմ բողոքի քննարկում,
զ) ստորադաս դատախազի կողմից վերադաս դատախազին իր գործունեության վերաբերյալ հաշվետվության, տեղեկությունների, գործի և նյութերի ներկայացում։
3. Գլխավոր դատախազն իրավազոր է որոշել ստորադաս դատախազի վերադաս դատախազին ենթակայության այլ ձևեր, որոնք չեն հակասում Վրաստանի Սահմանադրությանը և սույն օրենքին։
4. Ստորադաս դատախազը և դատախազության մյուս աշխատակիցները պարտավոր են կատարել վերադաս դատախազի բոլոր օրինական պահանջները և հրահանգները։
5. Դատախազության մարմինների կառուցվածքը և լիազորությունները որոշվում են գլխավոր դատախազի կողմից հաստատված կանոնադրությամբ։
Հոդված 10. Գլխավոր դատախազությունը
1. Գլխավոր դատախազությունը դատախազության մարմին է, որը ղեկավարում է գլխավոր դատախազը։ 
2. Գլխավոր դատախազն ունի առաջին տեղակալ և տեղակալներ, որոնց պաշտոնի է նշանակում և պաշտոնից ազատում է գլխավոր դատախազը։
3. Գլխավոր դատախազի բացակայության կամ նրա լիազորության դադարեցման դեպքում նրա պարտականությունները կատարում է գլխավոր դատախազի առաջին տեղակալը, իսկ գլխավոր դատախազի առաջին տեղակալի բացակայության կամ նրա լիազորությունների դադարեցման դեպքում՝ գլխավոր դատախազի կողմից նշանակված տեղակալներից որևէ մեկը։
4. Գլխավոր դատախազության կառուցվածքային ստորաբաժանումներն են դեպարտամենտներն ու վարչությունները, որոնք ունեն ղեկավարներ և կարող են ունենալ իրենց տեղակալներ, ավագ դատախազներ, դատախազներ, հատկապես կարևոր գործերի ավագ քննիչներ, հատկապես կարևոր գործերի քննիչներ, դատախազության մասնագիտական հանրային ծառայողներ, փորձնակներ և աշխատանքային պայմանագրով աշխատողներ։
5. Դեպարտամենտի և վարչության աշխատակիցներին պաշտոնի է նշանակում և պաշտոնից ազատում գլխավոր դատախազը։
Հոդված 11. Աբխազիայի և Աջարիայի Ինքնավար Հանրապետությունների դատախազությունները
1. Աբխազիայի և Աջարիայի Ինքնավար Հանրապետությունների դատախազությունները դատախազության մարմիններ են (այսուհետ՝ ինքնավար հանրապետությունների դատախազություններ), որոնք գլխավորում են Աբխազիայի և Աջարիայի Ինքնավար Հանրապետությունների դատախազները։
2. Ինքնավար հանրապետության դատախազներին պաշտոնի է նշանակում և պաշտոնից ազատում է գլխավոր դատախազը։
3. Ինքնավար հանրապետությունների դատախազներն ունեն տեղակալներ, որոնց պաշտոնի է նշանակում և պաշտոնից ազատում է գլխավոր դատախազը։
4. Ինքնավար հանրապետությունների դատախազությունների աշխատակիցներին պաշտոնի է նշանակում և պաշտոնից ազատում է գլխավոր դատախազը։
5. Ինքնավար հանրապետությունների դատախազությունների գործունեության տարածքը սահմանում է գլխավոր դատախազը։
6. Ինքնավար հանրապետությունների դատախազություններում կան բաժիններ և այլ կառուցվածքային ստորաբաժանումներ, որոնք ունեն ղեկավարներ և կարող են ունենալ կառուցվածքային ստորաբաժանումների ղեկավարների տեղակալներ, ավագ դատախազներ, դատախազներ, ավագ քննիչներ, քննիչներ, դատախազության մասնագիտական ​​հանրային ծառայողներ, փորձնակներ և աշխատանքային պայմանագրով աշխատող անձինք։
7. Ինքնավար հանրապետությունների դատախազներն իրենց իրավասության շրջանակներում, հրապարակում են անհատական ​​իրավական ակտեր՝ հրամաններ, որոնց կատարումը պարտադիր է ենթակա դատախազությունների աշխատակիցների համար։
8. Ինքնավար հանրապետությունների դատախազներն իրավազոր են, տարածքային քննչական ենթակայության պահպանմամբ, գլխավոր դատախազի կողմից սահմանված կարգով և որոշակի դեպքերում, գործը մեկ քննչական մարմնից վերցնել և քննության փոխանցել մեկ այլ քննչական մարմնի։
Հոդված 12. Թբիլիսիի դատախազությունը և նահանգային դատախազությունները
1. Թբիլիսիի դատախազությունը և նահանգային դատախազությունները դատախազության մարմիններ են, որոնք գլխավորում են Թբիլիսիի դատախազը և նահանգային դատախազները։
2. Թբիլիսիի դատախազին և նահանգային դատախազներին պաշտոնի է նշանակում և պաշտոնից ազատում է գլխավոր դատախազը։
3. Թբիլիսիի դատախազը և նահանգային դատախազներն ունեն տեղակալներ, որոնց պաշտոնի է նշանակում և պաշտոնից ազատում է գլխավոր դատախազը։
4. Թբիլիսիի դատախազությունը և նահանգային դատախազությունները բաժիններ և այլ կառուցվածքային ստորաբաժանումներ են, որոնք ունեն ղեկավարներ և կարող են ունենալ կառուցվածքային ստորաբաժանումների ղեկավարների տեղակալներ, ավագ դատախազներ, դատախազներ, ավագ քննիչներ, քննիչներ, դատախազության մասնագիտական ​​հանրային ծառայողներ, փորձնակներ և աշխատանքային պայմանագրով աշխատող անձինք։ 
5. Թբիլիսիի դատախազության և նահանգային դատախազությունների աշխատակիցներին պաշտոնի է նշանակում և պաշտոնից ազատում է գլխավոր դատախազը։
6. Թբիլիսիի դատախազը և նահանգային դատախազներն, իրենց իրավասության շրջանակներում, հրապարակում են անհատական ​​իրավական ակտեր՝ հրամաններ, որոնց կատարումը պարտադիր է ենթակա դատախազությունների աշխատակիցների համար։
7. Թբիլիսիի դատախազության և նահանգային դատախազության գործունեության տարածքը սահմանում է գլխավոր դատախազը։
Հոդված 13. Շրջանային դատախազությունները
1. Շրջանային դատախազությունները դատախազության մարմիններ են, որոնք ղեկավարում են շրջանային դատախազները։
2. Շրջանային դատախազներին պաշտոնի է նշանակում և պաշտոնից ազատում է գլխավոր դատախազը։
3. Շրջանային դատախազներն ունեն տեղակալներ, որոնց պաշտոնի է նշանակում և պաշտոնից ազատում է գլխավոր դատախազը։
4. Շրջանային դատախազության աշխատակիցներին՝ ավագ դատախազներին, դատախազներին, դատախազության մասնագիտական հանրային ծառայողներին, փորձնակներին և աշխատանքային պայմանագրով աշխատող անձանց պաշտոնի է նշանակում և պաշտոնից ազատում է գլխավոր դատախազը։
5. Շրջանային դատախազներն, իրենց իրավասության շրջանակներում, հրապարակում են անհատական ​​իրավական ակտեր՝ հրամաններ, որոնց կատարումը պարտադիր է ենթակա դատախազության աշխատակիցների համար։
6. Շրջանային դատախազությունների գործունեության տարածքները որոշում է գլխավոր դատախազը։
Հոդված 14. Մասնագիտացված դատախազությունը
Վրաստանի Սահմանադրությամբ, սույն օրենքով և այլ իրավական ակտերով սահմանված լիազորությունների շրջանակներում գլխավոր դատախազը կարող է ժամանակավորապես ստեղծել մասնագիտացված դատախազություն և որոշել դրա գործունեության ուղղություններն ու գործունեության ժամկետը։

Գլուխ IV
Գլխավոր դատախազը
Հոդված 15. Գլխավոր դատախազը
1. Գլխավոր դատախազը ղեկավարում է Վրաստանի դատախազությունը։
2. Գլխավոր դատախազը՝
ա) պաշտոնի է նշանակում, առաջխաղացում է կատարում, ազատում և դատախազությունից հեռացնում է աշխատակիցներին,
բ) սահմանում է գլխավոր դատախազի առաջին տեղակալի և տեղակալների լիազորությունները,
գ) հրապարակում է նորմատիվ և անհատական ​​վարչաիրավական ակտեր,
դ) պատվիրակում է որոշակի լիազորություններ,
ե) ստեղծում և չեղարկում է դատախազության մարմինները, դրանց կառուցվածքային ստորաբաժանումները, սահմանում դրանց գործունեության տարածքը, հաստիքացուցակը և լիազորությունը,
զ) պատասխանատու է դատախազության գործունեության համար,
է) ներկայացնում է դատախազությունը Վրաստանի իշխանության մարմիններում, ինչպես նաև միջազգային կազմակերպությունների և այլ պետությունների իրավապահ մարմինների հետ հարաբերություններում և, անհրաժեշտության դեպքում, շնորհում է դատախազության ներկայացուցչության լիազորություն,
ը) քրեական իրավունքի քաղաքականությունից ելնելով՝ որոշում և հաստատում է դրա ուղեցույց սկզբունքները,
թ) օրենքով սահմանված կարգով քրեական հետապնդում է իրականացնում Վրաստանի նախագահի, Վրաստանի վարչապետի, Վրաստանի կառավարության այլ անդամի, Վրաստանի պետական ​​անվտանգության ծառայության ղեկավարի, Վրաստանի խորհրդարանի նախագահի, Վրաստանի խորհրդարանի անդամի, Վրաստանի Գերագույն դատարանի նախագահի, Վրաստանի ընդհանուր դատարանի դատավորի, Վրաստանի Սահմանադրական դատարանի նախագահի, Վրաստանի Սահմանադրական դատարանի անդամի, Վրաստանի հանրային պաշտպանի, Հատուկ քննչական ծառայության ղեկավարի, Անձնական տվյալների պաշտպանության ծառայության ղեկավարի, գլխավոր աուդիտորի, Վրաստանի ազգային բանկի նախագահի, Վրաստանի ազգային բանկի խորհրդի անդամի, Վրաստանի արտակարգ և լիազոր դեսպանի և դեսպանորդի, պաշտոնում գտնվող բարձրագույն զինվորական կամ բարձրագույն հատուկ կոչում ունեցող սպայի կամ նրա հետ հավասարեցված անձի, դատախազի, դատախազության քննիչի, դատախազության խորհրդականի կամ դատախազության վկայի և տուժածի համակարգողի կողմից հանցագործություն կատարելիս,
ժ) օրենսդրությամբ սահմանված դեպքերում կատարում է այլ դատավարական գործողություններ,
ժա) քննարկում է բողոքներ ու դիմումներ,
ժբ) որոշում է քրեական գործերի քննչական և տարածքային քննչական ենթակայությունը,
ժգ) չեղյալ է հայտարարում ստորադաս դատախազների կողմից կայացված օրենքին հակասող ակտերը,
ժդ) նշանակում է հատուկ իրավազոր դատախազի, որը կազմակերպությունը ահաբեկչական կազմակերպություն ճանաչելու վերաբերյալ դիմում է ներկայացնում դատարան,
ժդ1) նշանակում կամ սահմանում է անձնական տվյալների պաշտպանության սպայի,
ժե) դիմում է Սահմանադրական դատարան հայցով Վրաստանի դատախազության լիազորության մասին վեճի վերաբերյալ,
ժզ) հրավիրում և նախագահում է Վրաստանի դատախազների համաժողովը,
ժէ) դատախազության գործունեությանը նպաստելու նպատակով ստեղծում է խորհրդակցական մարմիններ, որոշում դրանց գործունեության կարգը,
ժը) հաստատում է դատախազության աշխատողների էթիկայի կանոնագիրքը և որոշում է դատախազության աշխատողի նկատմամբ կարգապահական տույժի կիրառման հարցը, բացառությամբ սույն օրենքով սահմանված բացառության,
ժթ) սահմանում է դատախազության աշխատողներին պետական ​​հատուկ կոչումներ շնորհելու կարգը, շնորհում է պետական ​​հատուկ կոչումներ և զրկում դրանցից, ինչպես նաև առաջադրում է նրանց Վրաստանի պատվավոր կոչումների և պետական ​​պարգևների շնորհման,
ժթ1) դատախազին, դատախազության քննիչին շնորհում է աստիճան, բարձրացնում է նրանց աստիճանը, իջեցնում է աստիճանը կամ աստիճանը թողնում է անփոփոխ,
ի) աշխատանքի վարձատրության հատկացված ֆոնդի շրջանակներում սահմանում է հաստիքացուցակը, հաստիքային միավորների քանակը և դատախազության աշխատակիցների պաշտոնեական վարձատրության չափը,
իա) պարգևատրում է դատախազության աշխատակիցներին,
իբ) մշակում է դատախազության ֆինանսավորման և նյութատեխնիկական ապահովման վերաբերյալ առաջարկություններ և ներկայացնում դրանք Վրաստանի կառավարությանը,
իգ) հաստատում է դատախազության գործունեության ռազմավարությունը և գործողությունների ծրագիրը,
իդ) ապահովում է վիճակագրական հաշվետվողականություն, կազմակերպում է դատախազական և քննչական պրակտիկայի ընդհանրացում, նպաստում է քրեագիտական ​​հետազոտությունների անցկացմանը և գիտատեխնիկական նորարարությունների հարմարեցման և ներդրման գործընթացին,
իե) հաստատում է դատախազության աշխատակիցների ընդունման, մրցույթի, ներքին մրցույթի, առաջխաղացման, պաշտոնի իջեցման, պաշտոնեական տեղափոխման (ռոտացիայի), վերակազմակերպման, հաստիքների կրճատման, աստիճանի շնորհման կանոնները և դատախազների/դատախազության քննիչների գնահատման համակարգը,
իզ) հաստատում է մրցույթի պահանջները, սահմանում դրա անցկացման կարգը,
իէ) սահմանում է ստաժավորման և գործնական ուսուցման կարգը,
իը) որոշում է դատախազության տեղեկատվական քաղաքականությունը,
իթ) որոշում է տեղեկատվական անվտանգության համապատասխան միջոցները և էլեկտրոնային համակարգերի գործունեության կարգը,
լ) ապահովում է դատախազական խորհրդին և Վրաստանի խորհրդարանին դատախազության գործունեության վերաբերյալ զեկույցի ներկայացում անմիջականորեն, իսկ օրենքով նախատեսված դեպքերում՝ գլխավոր դատախազի, նրա առաջին տեղակալի կամ տեղակալի միջոցով,
լա) իրականացնում է Վրաստանի օրենսդրությամբ շնորհված այլ լիազորություններ։
3. Գլխավոր դատախազի պատասխանատվության հարցը կարող է բարձրացվել միայն Վրաստանի Սահմանադրությամբ և սույն օրենքով նախատեսված ընթացակարգերին համապատասխան։
4. Գլխավոր դատախազի գործունեությանը անօրինական միջամտությունն անթույլատրելի է։
5. Պետությունը պարտավոր է ձեռնարկել օրենքով նախատեսված միջոցներ՝ գլխավոր դատախազի անձնական և գույքային անվտանգությունը պաշտպանելու համար։
2021 թվականի հունիսի 22-ի Վրաստանի №665 օրգանական օրենք – կայք, 24.06.2021թ.
2021 թվականի դեկտեմբերի 30-ի Վրաստանի №1339 օրգանական օրենք – կայք, 13.01.2022թ․
2023 թվականի նոյեմբերի 30-ի Վրաստանի №3885 օրգանական օրենք – կայք, 19.12.2023թ․

Հոդված 16. Գլխավոր դատախազի պաշտոնի նշանակման չափանիշները և կարգը
1. Գլխավոր դատախազ կարող է ընտրվել դատվածություն չունեցող բարձրագույն իրավաբանական կրթություն ունեցող Վրաստանի քաղաքացին, որն իր բարոյական և մասնագիտական ​​որակների շնորհիվ վայելում է բարձր հեղինակություն և ունի որպես քրեական գործեր քննող դատավոր կամ դատախազ կամ  քրեական գործերով փաստաբան աշխատելու առնվազն 5 տարվա փորձ, կամ ունի իրավաբանի մասնագիտությամբ աշխատելու առնվազն 10 տարվա փորձ և միևնույն ժամանակ հանդիսանում է քրեական իրավունքի ոլորտի ճանաչված մասնագետ՝ բարձրագույն ակադեմիական շրջանակներից  կամ քաղաքացիական հասարակության կազմակերպությունից։ 
2. Գլխավոր դատախազի լիազորության ժամկետը 6 տարի է։ Նույն անձը չի կարող երկու անգամ անընդմեջ ընտրվել գլխավոր դատախազ։
3. Գլխավոր դատախազին պաշտոնի է ընտրում Վրաստանի խորհրդարանը՝ Վրաստանի խորհրդարանի կանոնակարգով սահմանված ընթացակարգին համապատասխան։
4. Գլխավոր դատախազի լիազորության ժամկետը լրանալուց ոչ ուշ, քան 6 ամիս առաջ, իսկ լիազորությունների վաղաժամկետ դադարեցման դեպքում՝ անհապաղ, Դատախազական խորհուրդը սկսում է մեկամսյա խորհրդատվություններ ակադեմիական շրջանակների, քաղաքացիական հասարակության ներկայացուցիչների և իրավունքի ոլորտի մասնագետների հետ՝ գլխավոր դատախազի պաշտոնի թեկնածուներ ընտրելու համար։ Խորհրդատվությունների արդյունքում Դատախազական խորհուրդն ընտրում է գլխավոր դատախազի պաշտոնի համար առնվազն 3 թեկնածու, որոնցից առնվազն մեկ երրորդը պետք է լինի տարբեր սեռի։
5. Գլխավոր դատախազի թեկնածուների քվեարկությունը Դատախազության խորհրդի նիստում կատարվում է առանձին-առանձին։ Քվեարկությունը գաղտնի է։ Ընտրված է համարվում այն ​​թեկնածուն, որը ստանում է ամենաշատ ձայները, բայց ոչ պակաս, քան Դատախազական խորհրդի լրիվ կազմի երկու երրորդը։ Եթե երկու կամ ավելի թեկնածուներ ստանում են հավասար թվով ձայներ, որոշիչ է Դատախազական խորհրդի նախագահի ձայնը։ Եթե ​​թեկնածուներից ոչ մեկը չի կարողանում ստանալ անհրաժեշտ թվով ձայներ, ընտրությունների երկրորդ փուլում քվեարկվում են լավագույն արդյունք ցուցաբերած 2 թեկնածուները։ Եթե այս անգամ էլ թեկնածուներից ոչ մեկը չի կարողանում ստանալ Դատախազական խորհրդի լրիվ կազմի առնվազն երկու երրորդի աջակցությունը, Դատախազական խորհուրդը 1 շաբաթվա ժամկետում սույն հոդվածի 4-րդ կետով սահմանված կարգով կընտրի այլ թեկնածուներ։
6. Դատախազական խորհուրդը ընտրված թեկնածուին համապատասխան հիմնավորմամբ ներկայացնում է Վրաստանի խորհրդարանին։ Եթե առաջադրված թեկնածուն չի կարողանում ստանալ Վրաստանի խորհրդարանի անդամների անհրաժեշտ թվով ձայներ, Դատախազական խորհուրդը սույն հոդվածի 4-րդ կետով սահմանված կարգով կընտրի ուրիշ թեկնածուների։
Հոդված 17. Գլխավոր դատախազի վաղաժամկետ ազատման և լիազորության դադարեցման կարգը
1. Գլխավոր դատախազին պաշտոնանկ անելը թույլ է տրվում միայն Վրաստանի Սահմանադրությամբ նախատեսված իմպիչմենտի կարգով։
2. Գլխավոր դատախազի լիազորության վաղաժամկետ դադարեցման այլ հիմքեր են՝
ա) անձնական դիմումը,
բ) գլխավոր դատախազի կարգավիճակի հետ անհամատեղելի պաշտոն զբաղեցնելը կամ անհամատեղելի գործունեությունը, 
գ) դատարանի կողմից աջակցության ստացող ճանաչելը, եթե դատարանի որոշմամբ այլ բան չի սահմանված, սահմանափակ գործունակ կամ անհայտ կորած ճանաչելը կամ մահացած հայտարարելը,
դ) Վրաստանի քաղաքացիությունը կորցնելը, 
ե) մահանալը։
Հոդված 18. Գլխավոր դատախազի ակտերը
Գլխավոր դատախազն իրավազոր է հրապարակել նորմատիվ և անհատական ​​վարչաիրավական ակտեր՝ հրամաններ։
2018 թվականի դեկտեմբերի 27-ի Վրաստանի №4257 օրգանական օրենք – կայք, 29.12.2018թ․

Գլուխ V
Խորհրդակցական և կոլեգիալ մարմինները 
Հոդված 19. Դատախազական խորհուրդը
1. Դատախազության անկախությունը, թափանցիկությունը և արդյունավետությունն ապահովելու նպատակով ստեղծվում է անկախ կոլեգիալ մարմին՝ Դատախազական խորհուրդ։
2. Դատախազական խորհուրդը կազմված է 15 անդամից՝
ա) 8 անդամ, որոնց ընտրում է Վրաստանի դատախազների համաժողովը՝ սույն օրենքի 20-րդ հոդվածով սահմանված կարգով, որոնց առնվազն մեկ քառորդը պետք է լինի տարբեր սեռի ներկայացուցիչ,
բ) 2 անդամ, որոնց ընտրում է Վրաստանի արդարադատության բարձրագույն խորհուրդն իր կանոնակարգով սահմանված կարգով, Վրաստանի ընդհանուր դատարանների այն դատավորներից, որոնք ունեն դատավոր աշխատելու առնվազն 5 տարվա փորձ,
գ) 2 անդամ Վրաստանի խորհրդարանից, որոնցից մեկը պետք է լինի խորհրդարանական մեծամասնության ներկայացուցիչ, իսկ մեկը՝ խորհրդարանական ընդդիմության ներկայացուցիչ, և որոնց ընտրում է Վրաստանի խորհրդարանը՝ Վրաստանի խորհրդարանի կանոնակարգով սահմանված կարգով,
դ) 1 անդամ, որին ընտրում է Վրաստանի խորհրդարանը՝ Վրաստանի արդարադատության նախարարի առաջադրման հիման վրա, անդամների ընդհանուր թվի մեծամասնությամբ, Վրաստանի խորհրդարանի կանոնակարգով սահմանված կարգով։ Դատախազական խորհրդի անդամի թեկնածու է ընտրվում այն ​​անձը, որն ունի բարձրագույն իրավաբանական կրթություն՝ մագիստրոսի կամ դրան հավասարեցված ակադեմիական աստիճանով և իրավաբանական մասնագիտությամբ աշխատելու առնվազն 5 տարվա աշխատանքային փորձ։
ե) 2 անդամ, որոնց ընտրում է Վրաստանի խորհրդարանը՝ անդամների ընդհանուր թվի մեծամասնությամբ, Վրաստանի խորհրդարանի կանոնակարգով սահմանված կարգով։ Դատախազական խորհրդի անդամի թեկնածուներն ընտրվում են Վրաստանի արդարադատության բարձրագույն խորհրդի անդամի թեկնածուների ընտրության համար «Ընդհանուր դատարանների մասին» Վրաստանի օրգանական օրենքի 47-րդ հոդվածի 5-րդ և 6-րդ կետերով սահմանված պայմաններով և կարգով։ 
3. Դատախազական խորհրդի անդամի լիազորության ժամկետը 4 տարի է, և այդ ժամկետի լրանալուն պես դադարեցվում է Դատախազական խորհրդի անդամի լիազորության ժամկետը։
4. Նույն անձը չի կարող երկու անգամ անընդմեջ ընտրվել Դատախազական խորհրդի անդամ։
5. Դատախազական խորհրդի նախագահին ընտրում է Դատախազական խորհուրդը՝ իր անդամների կազմից, 2 տարի ժամկետով՝ գաղտնի քվեարկությամբ, նիստին ներկա անդամների ձայների մեծամասնությամբ։ Թեկնածուների կողմից ձայների հավասար քանակ ստանալու դեպքում քվեարկությունը շարունակվում է մինչև ամենաշատ ձայներ ստացած թեկնածուի բացահայտումը։
6. Դատախազական խորհրդի անդամները գործում են անձնական պատասխանատվությամբ և հաշվետու չեն իրենց ընտրող մարմնին։ Արգելվում է նրանց վրա ազդեցություն գործադրելը։
7. Եթե Դատախազական խորհրդի դատախազը/Դատախազական խորհրդի քննիչ անդամը զբաղեցրել է սույն օրենքի 20-րդ հոդվածի 8-րդ կետով նախատեսված պաշտոններից որևէ մեկը, նրա՝ որպես Դատախազական խորհրդի անդամի լիազորությունը վաղաժամկետ դադարեցվում է, իսկ եթե նրա՝ որպես Դատախազական խորհրդի անդամի լիազորությունը դադարեցվում է մինչև Դատախազական խորհրդի անդամության ժամկետի ավարտը և չկա սույն հոդվածի 9-րդ կետով սահմանված որևէ հիմք, Խորհրդի անդամը պահպանում է իր կարգավիճակը մինչև ժամկետը լրանալը և գործում է անձնական պատասխանատվությամբ։
8. Եթե սույն հոդվածի 2-րդ կետի «բ» և «գ» ենթակետերով սահմանված Դատախազական խորհրդի անդամների ծառայողական լիազորությունը դադարեցվել է մինչև ժամկետը լրանալը և չկա սույն հոդվածի 9-րդ կետով սահմանված որևէ հիմք, նրանք Դատախազական խորհրդի անդամի կարգավիճակը պահպանում են մինչև ժամկետը լրանալը և գործում են անձնական պատասխանատվությամբ։ 
9. Սույն հոդվածի 3-րդ կետով նախատեսված դեպքից բացի, Դատախազական խորհրդի անդամի լիազորությունների դադարեցման հիմքերն են՝
ա) անձնական դիմումը,
բ) դատարանի կողմից աջակցության ստացող ճանաչվելը, եթե դատարանի որոշմամբ այլ բան չի սահմանված, անգործունակ կամ անհայտ կորած ճանաչվելը կամ մահացած հայտարարվելը, 
գ) օրինական ուժի մեջ մտած մեղադրական դատավճիռը,
դ) պետական ​​ծառայողի պաշտոն զբաղեցնելը,
ե) Վրաստանի քաղաքացիությունը կորցնելը, 
զ) մահանալը։
10. Դատախազական խորհրդի նոր անդամը պետք է ընտրվի փոխարինվող անդամի լիազորության ժամկետի ավարտից ոչ շուտ, քան 30 օրացուցային օր առաջ և այդ ժամկետի ավարտից ոչ ուշ, քան 7 օրացուցային օր հետո, իսկ նրա լիազորության վաղաժամկետ դադարեցման դեպքում՝ նրա լիազորությունների վաղաժամկետ դադարեցումից ոչ ուշ, քան 2 ամսում։ Եթե ​​Վրաստանի խորհրդարանի կողմից Խորհրդի նոր անդամ ընտրելիս այս ժամկետները լիովին կամ մասնակիորեն համընկնում են Վրաստանի խորհրդարանի նստաշրջանների միջև ընկած ժամանակահատվածի հետ, նրա ընտրության գործընթացը սկսվում կամ շարունակվում է հաջորդ նստաշրջանը սկսվելուն պես կամ մինչև հերթական նստաշրջանը սկսվելը հրավիրված արտահերթ նստաշրջանում։
11. Սույն հոդվածի 2-րդ կետի «ա» ենթակետով սահմանված Դատախազական խորհրդի անդամ կարող է լինել դատախազության դատախազ/դատախազության քննիչ, որն ունի իրավաբան աշխատելու առնվազն 5 տարվա աշխատանքային փորձ, այդ թվում՝ դատախազության դատախազի կամ քննիչի առնվազն 3 տարվա աշխատանքային փորձ։
12. Դատախազական խորհրդի անդամի գործունեությունը չի վարձատրվում։
13. Դատախազության խորհրդի լիազորություններն են՝
ա) իր իրավասության շրջանակներում հաստատել գլխավոր դատախազի թեկնածությունը,
բ) գլխավոր դատախազի առաջին տեղակալի և տեղակալների նկատմամբ իրականացնել կարգապահական վարույթ,
գ) կարգապահական տույժ կիրառելու կամ տույժը վաղաժամկետ չեղարկելու վերաբերյալ որոշում կայացնել Դատախազական խորհրդի այն անդամի նկատմամբ, որին սույն օրենքով սահմանված կարգով ընտրել է Վրաստանի դատախազների համաժողովը, 
դ) յուրաքանչյուր 6 ամիսը մեկ անգամ, իսկ Դատախազական խորհրդի անդամների մեծամասնության որոշմամբ՝ անհապաղ, լսել գլխավոր դատախազի, նրա առաջին տեղակալի կամ տեղակալի զեկույցը դատախազության գործունեության վերաբերյալ, որը վերաբերում է քրեական իրավունքի քաղաքականության իրականացման արդյունքներին, երկրում ընդհանուր քրեածին իրավիճակի գնահատմանը, այդ թվում, լայն տարածում ունեցող հանցագործությունների վիճակագրական ցուցանիշներին, նշելով դրանց կատեգորիաները և միտումները, դատավարության ընթացքում մարդու իրավունքների և ազատությունների պաշտպանությանը, դատախազության գործունեության առաջնահերթ ոլորտներին, դատախազների մասնագիտական ​​վերապատրաստման և զարգացման ծրագրերին, և չի ներառում կոնկրետ քրեական գործի քննության, դատարանում դրա քննարկման և(կամ)  գործի առանձին հանգամանքների հետ կապված հարցեր, 
ե) մշակել առաջարկություններ սույն կետի «դ» ենթակետով նախատեսված հարցերի վերաբերյալ և ներկայացնել դրանք գլխավոր դատախազին,
զ) քրեական իրավունքի քաղաքականությունից ելնելով՝ մշակել առաջարկություններ՝ դրա ղեկավար սկզբունքների սահմանմանը, դատախազության միասնական պրակտիկայի ձևավորմանը և զարգացմանը նպաստելու համար և ներկայացնել դրանք գլխավոր դատախազին,
է) որոշում կայացնել Դատախազական խորհրդի անդամի լիազորության վաղաժամկետ դադարեցման վերաբերյալ։
14. Դատախազական խորհուրդը չի միջամտում դատախազության աշխատակիցների դատախազական և քննչական լիազորությունների իրականացմանը։
15. Դատախազական խորհուրդը  գումարվում է 6 ամիսը մեկ անգամ կամ Դատախազական խորհրդի լրիվ կազմի առնվազն մեկ երրորդի պահանջով, որը պետք է կատարվի անհապաղ։ Դատախազական խորհուրդն իրավազոր է, եթե նիստին ներկա է անդամների լրիվ կազմի կեսից ավելին։
16. Եթե սույն օրենքով այլ բան նախատեսված չէ, Դատախազական խորհրդի որոշումը համարվում է ընդունված, եթե նրան աջակցում է նիստին ներկա անդամների մեծամասնությունը։
17. Գլխավոր դատախազի առաջին տեղակալի կամ դատախազի տեղակալի կողմից կարգապահական խախտում կատարելու դեպքում Դատախազական խորհուրդը որոշում է կայացնում նրան կարգապահական պատասխանատվության ենթարկելու մասին։
18. Մինչև Դատախազական խորհրդի կողմից կարգապահական պատասխանատվության ենթարկելու մասին որոշում կայացնելը, գլխավոր դատախազի առաջին տեղակալը, տեղակալը, դատախազական համաժողովի կողմից ընտրված անդամներն իրավազոր են ներկայանալ Դատախազական խորհրդին բացատրությունով և ներկայացնել իրենց դիրքորոշումը հաստատող տեղեկություններ։
19. Դատախազական խորհուրդը կարգապահական պատասխանատվության ենթարկելու մասին որոշում է կայացնում գաղտնի քվեարկությամբ՝ անդամների լրիվ կազմի առնվազն երկու երրորդով։
20. Դատախազական խորհուրդը որոշում է հրապարակում կարգադրության տեսքով։
21. Գլխավոր դատախազն իրավազոր է մասնակցել Դատախազական խորհրդի նիստին՝ խորհրդակցական ձայնի իրավունքով։
22. Դատախազության խորհուրդն ունի իր սեփական կայքը։
23. Դատախազական խորհրդի գործունեության կազմակերպչատեխնիկական ապահովումն իրականացնում է գլխավոր դատախազը։
24. Դատախազական խորհրդի գործունեության կարգը սահմանվում է կանոնակարգով, որը Դատախազական խորհրդի անդամների ձայների մեծամասնությամբ հաստատում է Դատախազական խորհուրդը։ 
2020 թվականի հուլիսի 1-ի Վրաստանի № 6704 օրգանական օրենք – կայք, 07.07.2020
Հոդված 20. Դատախազության համաժողովը
1. Վրաստանի դատախազների համաժողովը (այսուհետ՝ համաժողով) դատախազների և դատախազության քննիչների ժողով է, որի լիազորությունն է Դատախազական խորհրդի անդամների ընտրությունը։
2. Համաժողովի լիազորությունը կարգավորվում է սույն օրենքով և համաժողովի կողմից հաստատված կանոնակարգով։
3. Համաժողովի նախագահը գլխավոր դատախազն է, իսկ նրա բացակայության դեպքում՝ գլխավոր դատախազի առաջին տեղակալը։
4. Համաժողովը սույն օրենքով սահմանված լիազորությունն իրականացնելու համար հրավիրում է համաժողովի նախագահը։
5. Համաժողովը քննարկում է հարցը և իրավունք ունի որոշումներ կայացնելու, եթե նիստին մասնակցում են դատախազության դատախազների և քննիչների կեսից ավելին։
6. Համաժողովը որոշումներ է կայացնում գաղտնի քվեարկությամբ՝ նիստին ներկա անդամների ձայների մեծամասնությամբ։
7. Համաժողովի մեկնարկից ոչ ուշ, քան 72 ժամ առաջ, առնվազն 30 անդամից բաղկացած նախաձեռնող խմբերը գրանցվում են նրա նախագահի մոտ: Նախաձեռնող խմբերի յուրաքանչյուր ներկայացուցիչ, համաժողովի նախագահի հետ միասին, ստեղծում է վարչական հանձնաժողով, որն, այլ կազմակերպչական գործառույթների կատարման հետ մեկտեղ, իրականացնում է ընտրական հանձնաժողովի լիազորություն: Դատախազը, դատախազության քննիչն իրավունք ունեն լինել միայն մեկ նախաձեռնող խմբի անդամ: Նախաձեռնող խումբն իրավունք ունի առաջադրել Դատախազական խորհրդի անդամության ոչ ավելի, քան 2 թեկնածու: Նախաձեռնող խմբի գրանցման դիմումում նշվում է նաև Դատախազական խորհրդի անդամության թեկնածուների և վարչական հանձնաժողովի անդամության թեկնածուների համաձայնությունը թեկնածու առաջադրվելու վերաբերյալ:
8. Խորհրդի անդամության թեկնածու չեն կարող լինել գլխավոր դատախազը, գլխավոր դատախազի առաջին տեղակալը, գլխավոր դատախազի տեղակալը, Գլխավոր դատախազության դեպարտամենտի ղեկավարը, Աբխազիայի Ինքնավար Հանրապետության դատախազը, Աջարիայի Ինքնավար Հանրապետության դատախազը, Թբիլիսիի դատախազը կամ նահանգային դատախազը:
9. Համաժողովը Խորհրդի անդամներին ընտրում է հետևյալ քվոտաների համաձայն՝ 
ա) 3 անդամ՝ Գլխավոր դատախազության ներկայացուցիչներից,
բ) 1 անդամ՝ Աբխազիայի և Աջարիայի Ինքնավար Հանրապետությունների դատախազությունների ներկայացուցիչներից,
գ) 3 անդամ՝ Արևելյան Վրաստանի տարածքում գտնվող (Կախեթի, Սամցխե-Ջավախեթի, Քվեմո Քարթլի, Շիդա Քարթլի և Մցխեթա-Մթիանեթի) նահանգային դատախազությունների, Թբիլիսիի դատախազության և շրջանային դատախազությունների ներկայացուցիչներից,
դ) 1 անդամ՝ Արևմտյան Վրաստանի տարածքում գտնվող (Արևմտյան Վրաստան, Սամեգրելո-Զեմո Սվանեթի) նահանգային և շրջանային դատախազությունների ներկայացուցիչներից։
10. Վարչական հանձնաժողովը վիճակահանությամբ որոշում է քվոտաների համաձայն զբաղեցվելիք թափուր պաշտոնների անդամների ընտրության հերթականությունը, որից հետո սույն հոդվածի 9-րդ կետով սահմանված քվոտաների համաձայն Խորհրդի անդամի յուրաքանչյուր թափուր տեղի համար քվեարկություն է անցկացվում ըստ հերթականության։ Եթե առաջին վեց թափուր պաշտոնների անդամների ընտրությունից հետո Խորհրդի բոլոր վեց անդամները նույն սեռի ներկայացուցիչներ են, մնացած թափուր պաշտոնին կարող է ընտրվել միայն հակառակ սեռի ներկայացուցիչ։ 
11. Թափուր պաշտոնին ընտրված կհամարվի այն ​​թեկնածուն, որը կստանա համաժողովի նիստին ներկա անդամների ձայների մեծամասնությունը։
12. Եթե թեկնածուները չեն կարողանա ստանալ պաշտոնում ընտրվելու համար անհրաժեշտ ձայների քանակը, ընտրությունների երկրորդ փուլում ընտրվում են այդ թափուր պաշտոնի համար լավագույն արդյունքներ ցուցաբերած 2 թեկնածուները։ Եթե թեկնածուները այս անգամ էլ չեն կարողանա ստանալ անհրաժեշտ ձայների քանակը, թեկնածուների առաջադրման և քվեարկության ընթացակարգը կրկնվում է։
13. Եթե երկու կամ ավելի թեկնածուներ ստանում են ձայների հավասար քանակ, ձայների հավասար քանակ ստացած թեկնածուները կրկին քվեարկվում են։
14. Խորհրդի անդամների ընտրության հետ կապված սույն օրենքով չկարգավորվող հարցերը սահմանում է համաժողովի կանոնակարգը։
2023 թվականի նոյեմբերի 30-ի Վրաստանի №3885 օրգանական օրենք – կայք, 19.12.2023թ.
Հոդված 21. Խորհրդակցական մարմիններ
1. Դատախազության գործունեությանը նպաստելու նպատակով ստեղծվում են գլխավոր դատախազի մշտական ​​խորհրդակցական մարմիններ՝ Կարիերայի կառավարման, էթիկայի և խրախուսման խորհուրդ, Ռազմավարական զարգացման և քրեական իրավունքի քաղաքականության խորհուրդ և Աստիճանավորման խորհուրդ, որոնք ղեկավարում է գլխավոր դատախազը։ 
2. Կարիերայի կառավարման, էթիկայի և խրախուսման խորհրդի լիազորություններն են՝
ա) դատախազության աշխատակիցների էթիկայի կանոնագրքում, դատախազների/դատախազության քննիչների գնահատման համակարգում փոփոխություններ կատարելու վերաբերյալ առաջարկություններ մշակել և հանձնարարականներ տալ և քննարկել գնահատողների համապատասխանության հարցերը և հանձնարարականներ տալ, 
բ) գլխավոր դատախազի կողմից սահմանված կարգին համապատասխան կարգապահական խախտումների (բացառությամբ սույն օրենքով սահմանված բացառությունների), խրախուսման և առաջխաղացումների հարցեր քննարկել և հանձնարարականներ տալ, 
գ) բողոքարկումների խորհրդի որոշման դեմ բողոքները քննարկել և վերջնական որոշումներ կայացնել,
«դ) Դատախազության փորձնակների ընդունել, փորձնակության գործընթացն ընդհանուր վերահսկել և գնահատել»։ 
3. Դատախազության աշխատակիցն իրավունք ունի բացատրություններ տալու համար մասնակցել Կարիերայի կառավարման, էթիկայի և խրախուսման խորհրդի նիստին։
4. Ռազմավարական զարգացման և քրեական իրավունքի քաղաքականության խորհրդի իրավասության շրջանակում է դատախազության համակարգի գործունեության հիմնական ուղղությունների և զարգացման ծրագրի կատարելագործման, ծրագրերի և այլ անհրաժեշտությունների սահմանման ու բարելավման, քրեական իրավունքի քաղաքականությունից ելնելով՝ դրա առաջնորդող սկզբունքների, ռազմավարության և գործողությունների ծրագրի մշակման ու կատարելագործման հարցերի քննարկումն ու հանձնարարական տալը։
41. Աստիճանավորման խորհուրդն իրավազոր է դատախազների և դատախազության քննիչներին դատախազության աշխատակիցների աստիճանավորման կանոններով սահմանված աստիճանի բարձրացման հարցեր քննարկել։
5. Մշտական ​​խորհրդակցական խորհուրդները կազմված են սույն օրենքի 19-րդ հոդվածի 2-րդ կետի «ա» ենթակետով սահմանված անձանցից և համապատասխան լիազորություններն իրականացնող դատախազության այլ աշխատակիցներից։
6. Գլխավոր դատախազն իրավազոր է անհրաժեշտության դեպքում ստեղծել այլ խորհրդակցական խորհուրդներ՝ մշտական ​​խորհուրդների իրավասության մեջ չմտնող հարցեր քննարկելու և դատախազության խնդիրների արագ և արդյունավետ կատարումն ապահովելու համար։
7. Խորհրդակցական մարմինների որոշումները, որպես կանոն, ունեն խորհրդատվական բնույթ և պարտադիր չեն գլխավոր դատախազի կատարման համար։
8. Խորհրդակցական մարմինների գործունեության կարգն ու կազմը (բացառությամբ սույն հոդվածով ուղղակիորեն սահմանված բացառությունների) սահմանում է գլխավոր դատախազը։
2023 թվականի նոյեմբերի 30-ի Վրաստանի №3885 օրգանական օրենք – կայքէջ, 19.12.2023թ․

Բաժին III
Դատախազության գործունեության ուղղությունները, անձնակազմը և լիազորությունը
Գլուխ VI
Դատախազության գործունեության ուղղությունները
Հոդված 22. Քրեական հետապնդումը
1. Քրեական հետապնդումը դատախազությունն իրականացնում է քրեական դատավարության օրենսդրությամբ սահմանված կարգով և սահմանված շրջանակներում։
2. Դատախազությունը քրեական հետապնդումն ապահովելու նպատակով իրականացնում է քննության դատավարական հսկողություն։
Հոդված 23. Հետաքննությունը և օպերատիվ-հետախուզական գործունեությունը
Դատախազությունը, քրեական դատավարության օրենսդրությամբ նախատեսված դեպքերում և սահմանված կարգով, լրիվ ծավալով իրականացնում է քննություն և կարող է իրականացնել օպերատիվ-հետախուզական գործունեություն։
Հոդված 24. Պետական ​​մեղադրանքի աջակցությունը
1. Դատախազը պետական ​​մեղադրող է և իր լիազորությունն իրականացնում է պետության անունից։ Նրան է վերապահված մեղադրանքը ապացուցելու բեռը։
2. Դատախազն իրավունք ունի, վերադաս դատախազի համաձայնությամբ, հրաժարվել մեղադրանքից կամ մեղադրանքի մի մասից կամ փոխարինել առկա մեղադրանքն ավելի մեղմ մեղադրանքով։ Դատախազի կողմից մեղադրանքից հրաժարվելը պետք է հիմնավորված լինի։
3. Դատախազը պարտավոր է մասնակցել գործի քննությանը։
4. Երեք ատյանների դատարաններում պետական ​​մեղադրանքին աջակցելիս դատախազն օգտվում է քրեական դատավարության օրենսդրությամբ իրեն շնորհված բոլոր լիազորություններից։
Հոդված 25. Օպերատիվ-հետախուզական գործունեության վերահսկողությունը
1. Դատախազը հսկողություն է իրականացնում օպերատիվ-հետախուզական մարմինների կողմից իրականացված այն օպերատիվ-հետախուզական միջոցառումների և ընդունված որոշումների օրինականության նկատմամբ, որոնք «Օպերատիվ-հետախուզական գործունեության մասին» Վրաստանի օրենքով մտնում են դատախազական լիազորության շրջանակների մեջ։
2. Դատախազի համաձայնությունը չպահանջող օպերատիվ-հետախուզական միջոցառումը  դատախազական վերահսկողության առարկա չէ։
3. Օպերատիվ-հետախուզական միջոցառման անցկացման, շարունակման և դադարեցման վերաբերյալ դատավորի կողմից կայացված որոշման օրինականությունը և հիմնավորվածությունը դատախազական հսկողության առարկա չեն։
4. Այն անձի վերաբերյալ տվյալները, որը գաղտնի օգնություն է տրամադրում կամ տրամադրում էր օպերատիվ-հետախուզական մարմնին, համագործակցում է կամ կամ համագործակցում էր նրա հետ, ինչպես նաև օպերատիվ-հետախուզական տեղեկություն ստանալու մարտավարությունը, կազմակերպումը, օպերատիվ մշակման գործը և օպերատիվ-հետախուզական հաշվառման գործերի գաղտնի մասը  դատախազական հսկողության առարկա չեն։ 
5. Օպերատիվ մշակման գործի, օպերատիվ-հետախուզական գրանցման գործերի գաղտնի նյութերին ծանոթանալու իրավունք ունեն․ գլխավոր դատախազը, նրա առաջին տեղակալը և տեղակալները, Գլխավոր դատախազության համապատասխան կառուցվածքային ստորաբաժանումների ղեկավարները և նրանց տեղակալները, Աբխազիայի և Աջարիայի Ինքնավար Հանրապետությունների դատախազները և նրանց տեղակալները, շրջանային դատախազները և նրանց տեղակալները, Թբիլիսիի դատախազը և նրա տեղակալները և շրջանային դատախազները՝ ըստ իրենց գործունեության տարածքների, ինչպես նաև գլխավոր դատախազի, նրա առաջին տեղակալի և տեղակալների, Աբխազիայի և Աջարիայի Ինքնավար Հանրապետությունների դատախազների, նահանգային դատախազների, Թբիլիսիի դատախազի և շրջանային դատախազների կողմից սահմանված ​​այլ դատախազներ։
Հոդված 26. Ազատազրկված և ազատությունը սահմանափակված անձանց իրավունքների պաշտպանությունը
1. Դատախազը/դատախազության քննիչն իրավունք ունի անարգել մուտք գործել ազատազրկված և ազատությունը սահմանափակված անձանց տեղավորման հիմնարկներ, ցանկացած ժամանակ․
ա) անցկացնել ստուգում ազատազրկված և ազատությունը սահմանափակված անձանց տեղավորման հիմնարկներում, որոնք կատարում են պատիժը կամ դատարանի կողմից կիրառված այլ հարկադրանքի միջոցառումներ,
բ) հարցաքննել ձերբակալված, կալանավորված, դատապարտված  անձանց և նրանց, որոնց նկատմամբ նշանակվել են հարկադրանքի միջոցառումներ, 
գ) ծանոթանալ այն փաստաթղթերին, որոնց հիման վրա անձը զրկվել է ազատ տեղաշարժի իրավունքից կամ սահմանափակվել է նրա ազատ տեղաշարժի իրավունքը, 
դ) անհապաղ միջոցներ ձեռնարկել անօրինական ձերբակալված, կալանավորված կամ այլ հարկադրանքի միջոցառումների ենթարկված անձին ազատելու համար։
2. Դատախազն իրականացնում է Վրաստանի օրենսդրությամբ նախատեսված այլ լիազորություններ։
Հոդված 27. Դատախազի հայցը քաղաքացիական դատավարության օրենսդրությամբ սահմանված վարույթում
1. Դատախազն իրավազոր է հայց հարուցել ռեկետային գույքի, պաշտոնատար անձի, «գողական աշխարհի» անդամի/«օրենքով գողի», մարդու առևտրով զբաղվողի, թմրամիջոցների տարածմանն օժանդակողի կամ Վրաստանի քրեական օրենսգրքի 194-րդ և(կամ)  331¹ հոդվածներով նախատեսված հանցագործության համար դատապարտված անձի գույքի առգրավման և պետությանն անցնելու վերաբերյալ, Վրաստանի քաղաքացիական դատավարության օրենսդրությամբ սահմանված կարգով։
2. Դատախազն իրավազոր է հայց հարուցել ռեկետի մեջ ներգրավված անձի, պաշտոնատար անձի, «գողական աշխարհի» անդամի/«օրենքով գողի», մարդու առևտրով զբաղվողի, թմրամիջոցների տարածմանն օժանդակողի կամ Վրաստանի քրեական օրենսգրքի 194-րդ և(կամ)  331¹ հոդվածներով նախատեսված հանցագործության համար դատապարտված անձի, ինչպես նաև նրա ընտանիքի անդամի, մոտ ազգականի կամ փոխկապակցված անձի գույքի առգրավման և պետությանը փոխանցման վերաբերյալ՝ Վրաստանի քաղաքացիական դատավարության օրենսդրությամբ սահմանված կարգով։
Հոդված 28. Հանցագործության դեմ պայքարի համակարգումը, քրեական իրավունքի քաղաքականությունը և հանցագործության կանխարգելումը
1. Դատախազությունը համակարգում է հանցագործության դեմ պայքարը, իրավապահ մարմինների համակարգված գործունեությունը հանցագործության հայտնաբերման, հետաքննության, բացահայտման, կանխման և դրանից խուսափելու, հանցագործության կանխարգելման, քրեածին իրավիճակի բարելավման, հանցագործության պատճառների և նպաստող պայմանների վերացման նպատակով։
2. Հանցագործության դեմ պայքարի համակարգման կարգը սահմանվում է կանոնակարգով, որը հաստատում է Վրաստանի կառավարությունը։
3. Դատախազությունը, մարդու իրավունքների և հիմնարար ազատությունների գերակայության, իրավական պաշտպանության սահմանադրական երաշխիքների ամրապնդման և հանցագործությունների տարածման վիճակի նախատեսմամբ, Վրաստանի խորհրդարանի կողմից սահմանված ​​քրեական իրավունքի քաղաքականության հիմնական ուղղություններից ելնելով, մշակում է նրա ուղեցույց սկզբունքները, որոնք հաստատում է գլխավոր դատախազը։ 
Հոդված 29. Ռազմավարական զարգացման աջակցությունը
1. Դատախազության համակարգի զարգացման համար գլխավոր դատախազը յուրաքանչյուր հաջորդ 6 տարիների համար հաստատում է դատախազության զարգացման ռազմավարությունը և գործողությունների ծրագիրը։
2. Դատախազության զարգացման ռազմավարության և գործողությունների ծրագրի իրականացման նպատակով կարող են ստեղծվել միջգերատեսչական աշխատանքային խմբեր, որոնք գլխավորում է դատախազությունը։

Գլուխ VII
Միջազգային համագործակցությունը
Հոդված 30. Միջազգային համագործակցությունը
1. Դատախազությունն իրավազոր է համագործակցել օտար պետությունների և միջազգային կազմակերպությունների իրավասու մարմինների հետ՝ կապված իր իրավասությանը վերապահված հարցերի հետ։
2. Սույն հոդվածի 1-ին կետով նախատեսված համագործակցության իրականացումն ապահովելու համար դատախազությունն իրավազոր է, իր իրավասության շրջանակներում, օտարերկրյա պետության իրավասու մարմնի կամ միջազգային կազմակերպության հետ կնքել միջգերատեսչական բնույթի միջազգային պայմանագիր։ 
3. Դատախազությունն ապահովում է քրեական իրավունքի ոլորտում միջազգային համագործակցության իրականացումը՝ Վրաստանի օրենսդրությամբ սահմանված կարգին համապատասխան։
4. Սույն հոդվածի 3-րդ կետով նախատեսված դեպքերում դատախազությունն իրավազոր է․
ա) ապահովել օրենսդրությամբ նախատեսված համապատասխան ընթացակարգերի իրականացում ձերբակալման և արտահանձնման նպատակով` կապված անձի նկատմամբ Ինտերպոլի խողովակներով միջազգային հետախուզման հայտարարման հետ,
բ) Վրաստանի իրավասու մարմինների վարույթի մեջ գտնվող քրեական իրավունքի գործերի հետ կապված իրավական օգնություն ցուցաբերելու մասին միջնորդությամբ դիմել օտարերկրյա պետության համապատասխան մարմիններին և ապահովել նրանց միջնորդության կատարումը Վրաստանի տարածքում,
գ) Վրաստանի օրենսդրությամբ սահմանված կարգով միջնորդությամբ դիմել օտարերկրյա պետության իրավասու մարմիններին՝ Վրաստանի իրավապահ մարմինների կողմից հետախուզվող անձի արտահանձնման նպատակով ձերբակալման և(կամ)  արտահանձնման կամ ժամանակավոր փոխանցման վերաբերյալ, իսկ օտարերկրյա պետության կողմից հետախուզվող անձի Վրաստանի տարածքում հայտնաբերման/կալանավորման դեպքում՝ ապահովել մասնակցությունը ընդունելիության փուլում արտահանձնման ընթացակարգերին,
դ) օրենսդրությամբ սահմանված կարգով ապահովել անձի նկատմամբ հետագա դատական ​​​​վարույթի նպատակով քրեական իրավունքի գործի նյութերի կամ դրանց պատշաճ կերպով վավերացված պատճենների ուղարկումը օտարերկրյա պետություն կամ իրավասու մարմինների կողմից նախաձեռնված  նմանատիպ խնդրանքների հարկադիր կատարում Վրաստանի տարածքում, 
ե) օրենսդրությամբ սահմանված կարգով համագործակցել օտարերկրյա պետության համապատասխան մարմինների հետ՝ կապված գույքի առգրավման և դրա հետագա բաշխման (բաժանման) հետ։
5. Համապատասխան միջազգային պայմանագրի բացակայության դեպքում սույն հոդվածի 4-րդ կետով նախատեսված համագործակցությունն իրականացնելու նպատակով գլխավոր դատախազն իրավազոր է անհատական ​​​​պայմանագիր կնքել օտարերկրյա պետության իրավասու մարմնի կամ միջազգային կազմակերպության հետ։
6. Անձի ձերբակալման և արտահանձնման նպատակով սույն հոդվածի 5-րդ կետով նախատեսված անհատական ​​​​համաձայնագրի կնքման դեպքում գլխավոր դատախազը նախնական խորհրդատվություններ է անցկացնում արդարադատության նախարարի հետ։ 
Հոդված 301. Կապի դատախազը և օգնականը
1. Սույն օրենքի 30-րդ հոդվածով նախատեսված միջազգային համագործակցությունը կարող է իրականացվել կապի դատախազի կամ օգնականի միջոցով՝ համաձայն «Վրաստանի և Եվրաջասթի միջև համագործակցության մասին» 2019 թվականի մարտի 29-ի համաձայնագրի, սույն օրենքի և Վրաստանի այլ նորմատիվ և անհատական ​​վարչաիրավական ակտերի։
2. Կապի դատախազներ և օգնականներ Վրաստանի գլխավոր դատախազը Վրաստանի արտաքին գործերի նախարարության հետ համաձայնեցմամբ նշանակում է սույն օրենքի 2-րդ հոդվածի 1-ին կետով նախատեսված անձանց։
3. Կապի դատախազն ու օգնականը մտնում են Վրաստանի դիվանագիտական ​​​​ներկայացուցչության աշխատակազմի մեջ և միջազգային իրավական համագործակցության ոլորտում իրենց իրավասության շրջանակներում ներկայացնում են Վրաստանը։
4. Կապի դատախազն ու օգնականը գտնվում են գլխավոր դատախազի վարչական ենթակայության ներքո։
5. Կապի դատախազի և օգնականի լիազորություններն ու գործունեության կարգը, աշխատանքային գործուղման տևողությունը և հետկանչի կարգը սահմանվում են գլխավոր դատախազի հրամանով։ 
6. Գլխավոր դատախազն իրավազոր է Վրաստանի դիվանագիտական ​​առաքելություն ռոտացիայի կարգով աշխատանքային գործուղումով գործուղված կապի դատախազի կամ օգնականի աշխատանքային գործուղման ժամկետը, Վրաստանի արտաքին գործերի նախարարության հետ համաձայնեցնելով, անհրաժեշտության դեպքում  երկարաձգել մինչև 1 տարի ժամկետով։
7. Կապի դատախազի և օգնականի նյութատեխնիկական և ֆինանսական ապահովումն իրականացնում է Վրաստանի դատախազությունը։ Կապի դատախազի և օգնականի պաշտոնեական աշխատավարձը և նրանց աշխատանքային գործուղումների ծախսերը սահմանվում են գլխավոր դատախազի հրամանով։
8. Կապի դատախազի, օգնականի և նրանց ընտանիքի անդամների նախնական կենցաղային պայմանների ապահովման համար վճարվող միանվագ գումարը, դրա նպատակայնությունը և չափը, ընդունող պետության առանձնահատկությունների նախատեսմամբ, սահմանվում են գլխավոր դատախազի հրամանով։ 
9. Կապի դատախազի, օգնականի կամ նրա հետ ապրող ընտանիքի անդամի մահվան դեպքում Վրաստանի դատախազությունը հոգում է բոլոր ծախսերը, այդ թվում՝ մահացածի Վրաստան տեղափոխելու ծախսերը։
10. Կապի դատախազի և օգնականի   ծառայության անցնելու և նրանց հետկանչի դեպքերում կիրառվում են, ինչպես նաև կապի դատախազի, օգնականի և նրանց ընտանիքի անդամների նկատմամբ տարածվում են սույն օրենքով և Վրաստանի այլ նորմատիվ և անհատական ​​վարչաիրավական ակտերով նախատեսված սոցիալական ապահովության երաշխիքները։
2019 թվականի հոկտեմբերի 2-ի Վրաստանի № 5077 օրգանական օրենք – կայք, 07.10.2019թ․

Գլուխ VIII
Ներկայացուցչություն երկրի ներսում
Հոդված 31. Օրենսդիր, գործադիր և դատական ​​իշխանությունների հետ հարաբերությունները
Գործադիր, օրենսդիր և դատական ​​իշխանությունների հետ հարաբերություններում դատախազությունը ներկայացնում է գլխավոր դատախազը կամ նրա կողմից լիազորված անձը։
Հոդված 32. Հարաբերություններ կազմակերպությունների, հաստատությունների, ներկայացուցչությունների հետ
1. Կազմակերպությունների, հաստատությունների, ներկայացուցչությունների հետ հարաբերություններում դատախազությունը ներկայացնում է գլխավոր դատախազը կամ նրա կողմից լիազորված անձը։
2. Համագործակցությունն ամրապնդելու նպատակով գլխավոր դատախազն իրավասու է կազմակերպությունների, հաստատությունների, ներկայացուցչությունների հետ առանձին հարցերի վերաբերյալ կնքել համագործակցության հուշագիր։
Հոդված 33. Հանրային հարաբերությունների քարտուղար
Հանրային հարաբերությունների քարտուղարը գլխավոր դատախազի կողմից ներկայացուցչական լիազորություններով լիազորված դատախազության աշխատակից է, որն ապահովում է պետական իշխանության ​​մարմինների, այլ կազմակերպությունների, հաստատությունների և ներկայացուցչությունների հետ դատախազության համակարգված հարաբերությունները և նպաստում է արագ և արդյունավետ հաղորդակցությանը, ապահովում է օրենսդրական փոփոխությունների վերաբերյալ առաջարկությունների պատրաստումը, համակարգում է և, անհրաժեշտության դեպքում, մասնակցում է միջգերատեսչական աշխատանքային խմբերի գործունեությանը, կատարում է գլխավոր դատախազի կողմից սահմանված այլ գործառույթներ։

Գլուխ IX
Դատախազության աշխատակիցը
Հոդված 34. Պաշտոն զբաղեցնելու կարգն ու չափանիշները
1. Դատախազի/դատախազության քննիչի թափուր պաշտոնը հնարավոր է զբաղեցնել մրցույթի կամ ստաժավորման միջոցով, որի կանոնները սահմանում է գլխավոր դատախազը։
2. Գլխավոր դատախազի պատճառաբանված որոշմամբ հնարավոր է դատախազության դատախազի/քննիչի թափուր պաշտոնը զբաղեցնել առանց մրցույթի և ստաժավորման, եթե անձը բավարարում է սույն օրենքով սահմանված համապատասխան չափանիշները։
3. Դատախազ կամ դատախազության քննիչ կարող է նշանակվել Վրաստանի քաղաքացին, որն ունի բարձրագույն իրավաբանական կրթություն, տիրապետում է դատավարության լեզվին, հանձնել է դատախազի որակավորման քննություն, անցել է ստաժավորում դատախազության մարմիններում, տվել է դատախազության աշխատակցի երդում և իր գործարարական և բարոյական հատկանիշներով, ինչպես նաև առողջական վիճակի շնորհիվ կարողանում է կատարել դատախազի/դատախազության քննիչի պարտականություններ։ 
4. Դատախազ/դատախազության քննիչ նշանակվելիք անձը պետք է հանձնած լինի դատախազության որակավորման քննություն հետևյալ առարկաներից՝ սահմանադրական իրավունք, մարդու իրավունքների միջազգային իրավունք, այդ թվում՝ Մարդու իրավունքների եվրոպական դատարանի նախադեպային իրավունք, քրեական իրավունք, քրեական դատավարության իրավունք, վարչական իրավունք, պատիժների կատարման իրավունք և օպերատիվ-հետախուզական գործունեության հիմունքներ։
41. Դատախազի փորձնակների մրցույթի գրավոր փուլը պետք է ներառի դատախազության որակավորման քննությամբ նախատեսված առարկաների նույնական քննական առարկաներ։
5. Դատախազության որակավորման քննություն հանձնելուց ազատվում են՝
ա) գլխավոր դատախազը, նրա առաջին տեղակալը և տեղակալները,
բ) դատավորների կամ փաստաբանների որակավորման քննություն հանձնած անձը,
գ) դատախազության փորձնակ նշանակվելիք անձը, ինչպես նաև փորձնակությունը հաջողությամբ ավարտելու դեպքում դատախազ կամ դատախազի քննիչ նշանակվելիք անձը։
6. Դատախազության մարմիններում փորձնակություն անցնելուց ազատվում են հետևյալ անձինք՝ գլխավոր դատախազը, նրա առաջին տեղակալը և տեղակալը, ինչպես նաև այն անձը, որը, սույն հոդվածի 3-րդ կետով սահմանված չափանիշների հետ մեկտեղ, բավարարում է հետևյալ պահանջներից մեկը՝
ա) ունի դատավորի, դատախազի, քննիչի կամ քրեական իրավունքի գործերով փաստաբանի պաշտոնում աշխատելու առնվազն 2 տարվա փորձ,
բ) ունի փաստաբանի մասնագիտությամբ աշխատելու առնվազն 5 տարվա ստաժ,
գ) հանձնել է դատավորի որակավորման քննությունը։
7. Դատախազի/դատախազության քննիչի թափուր պաշտոնում մրցույթի միջոցով նշանակվելիք անձը, սույն հոդվածի 3-րդ կետով սահմանված չափանիշներից բացի, պետք է բավարարի հետևյալ պահանջներից մեկը՝
ա) ունի դատավորի, դատախազի, քննիչի կամ քրեական գործերով փաստաբան աշխատելու առնվազն 2 տարվա փորձ,
բ) ունի փաստաբանի մասնագիտությամբ աշխատելու առնվազն 5 տարվա ստաժ։ 
8. Սույն հոդվածի 2-րդ կետի համաձայն առանց մրցույթի դատախազի/ դատախազության քննիչի թափուր պաշտոնի նշանակվելիք անձը, սույն հոդվածի 3-րդ կետով սահմանված չափանիշների հետ մեկտեղ, պետք է բավարարի հետևյալ պահանջներից մեկը․ 
ա) ունի քննիչի, դատավորի, քրեական գործերով փաստաբանի պաշտոնում աշխատելու առնվազն 2 տարվա փորձ,
բ) ունի դատախազի/դատախազության քննիչի առնվազն 2 տարվա աշխատանքային փորձ և դատախազության համակարգից վերջին 10 տարվա ընթացքում ազատվել է անձնական  դիմումի, առողջական վիճակի վատթարացման, հաստիքների կրճատման կամ այլ ծառայություն տեղափոխվելու պատճառով,
գ) գրանցված է դատախազության համակարգի կադրերի պահուստում,
դ) հաջողությամբ անցել է փորձնակություն դատախազության համակարգում և փորձնակություն անցնելուց հետո անցել է ոչ ավելի, քան 3 տարի,
ե) քրեական իրավունքի ոլորտի ճանաչված մասնագետ է բարձրագույն ակադեմիական շրջանակներից։
9. Դատախազի/դատախազության քննիչի թափուր պաշտոնում մրցույթի միջոցով կամ սույն հոդվածի 2-րդ կետով նախատեսված դեպքում նշանակվելիք անձը ազատվում է ստաժավորում անցնելուց։
10. Անձը, որը բավարարում է փորձնակություն անցնելուց ազատվելու համար սահմանված պահանջները, կարող է իր դիմումի համաձայն փորձնակություն անցնել դատախազության մարմիններում։
11. Դատախազի/դատախազության քննիչի թափուր պաշտոնում մրցույթի միջոցով կամ սույն հոդվածի 2-րդ կետով նախատեսված դեպքում անձը մինչև նշանակվելը անցնում է մասնագիտական ​​վերապատրաստման ոչ ավելի, քան 2-ամսյա դասընթաց, որը հաջողությամբ ավարտելուց հետո նա նշանակվում է թափուր պաշտոնում։
12. Դատախազության մասնագիտական ​​քաղաքացիական ծառայողին, սույն օրենքով սահմանված հատկանիշների նախատեսմամբ, պաշտոնի նշանակում է և պաշտոնից ազատում է գլխավոր դատախազը՝ «Հանրային ծառայության մասին» Վրաստանի օրենքով սահմանված կարգով, իսկ դատախազությունում աշխատանքային պայմանագրով աշխատող անձի հետ՝ հաշվի առնելով սույն օրենքով սահմանված հատկանիշները, աշխատանքային պայմանագիրը կնքում կամ դադարեցնում է գլխավոր դատախազը՝ «Հանրային ծառայության մասին» Վրաստանի օրենքով և «Վրաստանի աշխատանքային օրենսգիրք» Վրաստանի օրգանական օրենքով սահմանված կանոնների  համաձայն։
2022 թվականի հոկտեմբերի 18-ի Վրաստանի №1915 օրգանական օրենք – կայք, 24.10.2022
2023 թվականի նոյեմբերի 30-ի Վրաստանի №3885 օրգանական օրենք – կայք, 19.12.2023

Հոդված 35. Աշխատանքի ընդունելը մերժելու հիմքերը
Դատախազության աշխատակից չի ընդունվում՝
ա) դատվածություն ունեցող անձը,
բ) ալկոհոլիզմով, թմրամոլությամբ, թունավոր կախվածությամբ, հոգեկան կամ այլ ծանր քրոնիկ հիվանդությամբ անձը,
գ) անձը, որին դատարանը ճանաչել է սահմանափակ գործունակ կամ աջակցության ստացող, եթե դատարանի որոշմամբ այլ բան սահմանված չէ, 
դ) անձը, որը քննության արդյունքում չի համապատասխանում սույն օրենքով սահմանված պահանջներին։ 
Հոդված 36. Դատախազի/դատախազության քննիչի պաշտոնի բարձրացումը
1. Որպես Գլխավոր դատախազության դեպարտամենտների ղեկավարներ և նրանց տեղակալներ, Աբխազիայի և Աջարիայի Ինքնավար Հանրապետությունների դատախազներ և նրանց տեղակալներ, Թբիլիսիի դատախազ և նրա տեղակալ, նահանգային դատախազներ և նրանց տեղակալներ, շրջանային դատախազի/դատախազության քննիչի  առաջխաղացումը հնարավոր է, եթե անձն ունի դատախազի/ դատախազության քննիչի պաշտոնում աշխատելու առնվազն 3 տարվա փորձ։ 
2. Որպես Գլխավոր դատախազության վարչությունների ղեկավարներ և նրանց տեղակալներ, Աբխազիայի և Աջարիայի Ինքնավար Հանրապետությունների դատախազներ և նրանց տեղակալներ, քննչական բաժինների ղեկավարներ և նրանց տեղակալներ, շրջանային դատախազի տեղակալների պաշտոններում դատախազի/ դատախազության քննիչի առաջխաղացումը հնարավոր է, եթե անձը ունի դատախազ/ դատախազության քննիչ աշխատելու առնվազն 2 տարվա փորձ։ 
3. Դատախազի/դատախազության քննիչի առաջխաղացման հարցի մասին որոշում կայացնելիս հաշվի են առնվում դատախազի/դատախազության քննիչի գործունեության գնահատման արդյունքները։
4. Դատախազի/դատախազության քննիչի առաջխաղացման կարգը և չափանիշները հաստատում է գլխավոր դատախազը։
Հոդված 361. Դասային աստիճանավորումը
1. Դատախազությունում սահմանվում է առաջին, երկրորդ և երրորդ դասային աստիճան։
2. Դասային աստիճանավորման համակարգը միասնական է գլխավոր դատախազության, ինքնավար հանրապետությունների, Թբիլիսիի, նահանգային, շրջանային և մասնագիտացված դատախազությունների դատախազների և դատախազության քննիչների համար։
3. Դասային աստճանավորման ենթակա են դատախազը և դատախազության քննիչը։ 
4. Դատախազի, դատախազության քննիչի դասային աստիճանավորման մասին որոշում կայացնելիս հաշվի են առնվում դատախազի, դատախազության քննիչի գործունեության գնահատման արդյունքները։
5. Աստիճանը շնորհվում կամ փոխվում է հաջորդաբար՝ հերթականության պահպանմամբ, առանց որևէ դասային աստիճան բաց թողնելու։
6. Գլխավոր դատախազն իրավազոր է հատուկ դեպքում, գլխավոր դատախազի մշտական ​​խորհրդակցական մարմնի՝ դասային աստիճանավորման խորհրդի առաջարկության հիման վրա, դատախազին, դատախազության քննիչին հիմնավորված որոշմամբ դասային աստիճան շնորհել կամ փոխել այն՝ բաց թողնելով համապատասխան դասային աստիճանը։
7. Առաջին աստիճանի և երկրորդ աստիճանի դատախազներն ու դատախազության քննիչները ստանում են համապատասխան դասային աստիճանի հավելավճար։
8. Դասային աստիճանավորման ենթակա չեն դատախազության մարմինների և կառուցվածքային ստորաբաժանումների ղեկավարները և նրանց տեղակալները, կապի դատախազն ու օգնականը, դատախազության փորձնակները, դատախազության պրակտիկանտը, դատախազության մասնագիտական ​​հանրային ծառայողը և դատախազությունում աշխատանքային պայմանագրով աշխատող անձը։
2023 թվականի նոյեմբերի 30-ի Վրաստանի № 3885 օրգանական օրենք – կայք, 19.12.2023թ.
Հոդված 37. Աշխատանքից ազատման հիմքերը
1. Դատախազության աշխատակցին կարող են ազատել դատախազությունից․
ա) անձնական դիմումով,
բ) առողջական վիճակի վատթարացման, խեղման կամ քրոնիկ հիվանդության պատճառով, եթե նա այլևս չի կարող կատարել իր ծառայողական պարտականությունը,
գ) ալկոհոլիզմի, թմրամոլության, թունավոր կախվածության, հոգեկան կամ այլ ծանր քրոնիկ հիվանդության կամ Վրաստանի քաղաքացիական օրենսգրքով սահմանված կարգով սահմանափակ գործունակ անձ ճանաչվելու պատճառով,
դ) դատարանի կողմից անհետ կորած ճանաչելու, մահացած հայտարարելու կամ աջակցության ստացող ճանաչելու պատճառով, եթե դատարանի որոշմամբ այլ բան  սահմանված չէ,
ե) օրենքով սահմանված պարտականությունները չկատարելու կամ ոչ պատշաճ կատարելու պատճառով,
զ) այլ աշխատանքի անցնելու պատճառով,
է) ծառայողական կարգապահության կոպիտ կամ սիստեմատիկաբար խախտման պատճառով,
ը) ծառայողական անհամատեղելիության պատճառով,
թ) շահերի կամ պաշտոնեական անհամատեղելիության պատճառով,
ժ) վերակազմակերպման և(կամ)  հաստիքների կրճատման պատճառով,
ժա) մասնագիտական ​​գաղտնիքի բացահայտման կամ այլ անպատշաճ վարքագծի պատճառով,
ժբ) գնահատման արդյունքում իրավասության կրիտիկական շեմը չբավարարելու պատճառով,
ժգ) գնահատման արդյունքում իրավասության կրիտիկական շեմը չբավարարելու ժամանակ դատախազի/դատախազության քննիչի համապատասխանության թեստի բացասական արդյունքի պատճառով, 
ժդ) գնահատման արդյունքում իրավասության նվազագույն շեմը երկու անգամ անընդմեջ չբավարարելու պատճառով։
ժե) օրինական ուժի մեջ մտած մեղադրական դատավճռի պատճառով,
ժզ) կարգապահական տույժի ենթարկված անձի կողմից նոր խախտում կատարելու պատճառով,
ժէ) աշխատանքային պայմանագրով նախատեսված ժամկետը լրանալու պատճառով,
ժը) աշխատանքային պայմանագրով նախատեսված պահանջները չկատարելու կամ ոչ պատշաճ կատարելու պատճառով,
ժթ) Վրաստանի քաղաքացիությունը կորցնելու պատճառով,
ի) աշխատանքի ընդունելու համար սահմանված պահանջները խախտելու պատճառով։
իա) թոշակի անցնելու տարիքի պատճառով,
իա1) մահվան պատճառով,
իբ) «Հանրային ծառայության մասին» Վրաստանի օրենքով կամ «Վրաստանի աշխատանքային օրենսգիրք» Վրաստանի օրգանական օրենքով նախատեսված այլ հիմքերի պատճառով։ 
2. Դատախազության աշխատակիցը կարող է ազատվել դատախազությունից՝ համապատասխան բժշկական եզրակացությամբ հաստատված երկարատև անաշխատունակության պատճառով, եթե նա 4 ամիս անընդմեջ կամ օրացուցային տարվա ընթացքում 6 ամիս չի ներկայացել աշխատանքի, և առկա է համապատասխան բժշկական եզրակացություն, որի համաձայն նա ապագայում չի կարողանա իրականացնել իր լիազորությունը։
2023 թվականի նոյեմբերի 30-ի Վրաստանի №3885 օրգանական օրենք – կայք, 19.12.2023թ․
Հոդված 38. Այլ պաշտոնի տեղափոխում
1. Դատախազը/դատախազության քննիչը կարող է տեղափոխվել այլ պաշտոնի՝ իր պահանջի կամ համաձայնության հիման վրա։
2. Դատախազի/դատախազության քննիչի տեղափոխումը ավելի ցածր պաշտոնի՝ անկախ նրա համաձայնությունից, թույլատրվում է, եթե՝
ա) անհնար է նրան տեղափոխել իր դասային աստիճանին և պաշտոնին համապատասխանող պաշտոնի,
բ) պաշտոնի իջեցումը նախատեսված է որպես կարգապահական տույժի տեսակ,
գ) գնահատման արդյունքներից ելնելով՝ նա չի կարող բավարարել իր պաշտոնի համար պահանջվող իրավասության շեմը,
դ) առկա են սույն օրենքի 39-րդ հոդվածով նախատեսված դեպքեր։
Հոդված 39. Աշխատանքից ազատումը վերակազմակերպման և(կամ)  հաստիքների կրճատման ժամանակ
1. Վերակազմակերպման և(կամ)  հաստիքների կրճատման դեպքում դատախազը/ դատախազության քննիչը ազատվում է զբաղեցրած պաշտոնից և կարող է նրան առաջարկվել տեղափոխում դատախազության համակարգի այլ կառուցվածքային ստորաբաժանման համապատասխան թափուր պաշտոնի։
2. Դատախազի/դատախազության քննիչի կողմից սույն հոդվածի 1-ին կետով սահմանված կարգով իր լիազորությունները կատարելուց հրաժարվելու կամ համապատասխան թափուր պաշտոնի բացակայության դեպքում նա ազատվում է զբաղեցված պաշտոնից և իր գրավոր համաձայնությամբ գրանցվում է կադրերի պահուստում։ 
3. Սույն հոդվածով նախատեսված դեպքում, կադրային պահուստում գտնվող դատախազը/դատախազության քննիչը պահպանում է պաշտոնեական վարձատրություն ստանալու իրավունքը կադրային ռեզերվում գրանցվելու օրվանից 3 ամսվա ընթացքում, եթե այդ ընթացքում նա չի զբաղեցրել դատախազի/դատախազության քննիչի պաշտոնի հետ անհամատեղելի պաշտոն կամ   վարում է նման գործունեություն: Կադրային պահուստում գտնվող դատախազը/դատախազության քննիչը կարող է իր գրավոր համաձայնությամբ նշանակվել դատախազության համակարգում:
4. Կադրային պահուստում գրանցվելու օրվանից 3 ամիս անց գրանցված անձը առանց վարձատրության գրանցվում է կադրային ռեզերվում հաջորդ 9 ամիսների ընթացքում, մինչև դատախազի/քննիչի պաշտոնի հետ անհամատեղելի պաշտոնի կամ գործունեության ստանձնումը կամ անձնական դիմումի հիման վրա նրան դուրս գրելը։
Հոդված 40. Լիազորության կասեցման հիմքերը
1. Դատախազության աշխատակցի լիազորության կասեցման հիմքերն են՝
ա) արձակուրդը,
բ) ժամանակավոր անաշխատունակությունը, ինչը հաստատվում է համապատասխան հիվանդանոցային թերթիկով,
գ) ձերբակալությունը կամ վարչական կալանքը,
դ) քրեական պատասխանատվության ենթարկելը, մինչև քրեական հետապնդման դադարեցումը կամ դատավճռի օրինական ուժի մեջ մտնելը,
ե) օրենքով նախատեսված այլ դեպքեր։
2. Դատախազության աշխատակցի լիազորությունների կասեցման ժամանակահատվածում պահպանվում են նրա պաշտոնեական աշխատավարձը, նրա դասային աստիճանի համար սահմանված վարձատրությունը և ծառայության տարիների հավելավճարը։ Դատախազը և դատախազության քննիչը նույնպես պահպանում են իրենց դասային աստիճանի հավելավճարը։
2023 թվականի նոյեմբերի 30-ի Վրաստանի №3885 օրգանական օրենք – կայք, 19.12.2023թ.
Հոդված 41. Բողոքարկման կարգը
Դատախազության աշխատակիցն օրենսդրությամբ սահմանված կարգի համաձայն իրավունք ունի պաշտոնի նշանակման, պաշտոնի իջեցման, ազատման և լիազորությունների կասեցման հետ կապված մեկամսյա ժամկետում դիմել դատարան։
Հոդված 42. Դատախազների մասնագիտացումը  
Վրաստանի օրենսդրությամբ սահմանված դեպքերում և սահմանված կարգով դատախազին/դատախազության քննիչին կարող է շնորհվել մասնագիտացում, որի շնորհման կարգը սահմանում է գլխավոր դատախազը։

Գլուխ X
Թեկնածուի ստուգելը
Հոդված 43. Թեկնածուի ստուգելը
1. Դատախազության աշխատակցի թափուր պաշտոնի նշանակվելիք անձը ենթակա է ստուգման, որի կարգը հաստատում է գլխավոր դատախազը։
2. Ստուգման ենթակա են անձի մասին հետևյալ տեսակի տեղեկությունները.
ա) դատվածությունը և ընթացիկ վարչական տույժը,
բ) եկամուտների և ֆինանսական պարտավորությունների հետ կապված տեղեկություններ,
գ) ձեռնարկատիրական և ոչ ձեռնարկատիրական իրավունքի սուբյեկտներում բաժնեմասերի տիրապետման և տնօրինման հետ կապված տեղեկություններ,
դ) առողջական վիճակի, կրթության, աշխատանքային փորձի, գիտական ​​աստիճանի, ուսումնական գործունեության վերաբերյալ տեղեկություններ։
3. Ստուգումն իրականացվում է թեկնածուի գրավոր համաձայնության հիման վրա։ Եթե նա հրաժարվում է համաձայնություն տալ, նրա թեկնածությունը հանվում է քննարկումից։
4. Թեկնածուի կողմից դիտավորությամբ կեղծ տեղեկությունների տրամադրման դեպքում թեկնածությունը հանվում է քննարկումից։

Գլուխ XI
Դատախազության աշխատակցի երդումը, շահերի և պաշտոնեական անհամատեղելիությունը
Հոդված 44. Դատախազության աշխատակցի երդումը
1. Դատախազության աշխատակիցը պաշտոնում նշանակվելուն պես գրավոր երդում է տալիս. «Ես (անուն, ազգանուն) Աստծո և ազգի առջև երդվում եմ բարեխղճորեն կատարել Վրաստանի դատախազության աշխատակցի պարտականությունը և դրանք կատարելիս ենթարկվել միայն Վրաստանի Սահմանադրությանը և օրենքներին»։
2. Երդումը կարող է տրվել նաև առանց կրոնական երդման։ Երդում տվող անձի կողմից ստորագրված երդումը պահվում է նրա անձնական գործում։
Հոդված 45. Շահերի և պաշտոնեական անհամատեղելիությունը
1. Դատախազության ծառայողի պաշտոնը անհամատեղելի է այլ պետական ​​հիմնարկի կամ մունիցիպալիտետի մարմնում զբաղեցրած որևէ պաշտոնի, ինչպես նաև ձեռնարկատիրական գործունեության կամ այլ վճարովի գործունեության հետ, բացառությամբ գիտական, ստեղծագործական և մանկավարժական գործունեության։ Սույն կետով նախատեսված պաշտոնեական անհամատեղելիության պահանջը դատախազությունում աշխատանքային պայմանագրով աշխատող անձի նկատմամբ տարածվում է այն դեպքում, եթե այս պահանջը նախատեսված է նրա աշխատանքային պայմանագրով։
2. Դատախազության աշխատակիցն իրավունք ունի միաժամանակ կատարել այլ վճարովի աշխատանք և(կամ)  զբաղեցնել այլ պաշտոն դատախազության համակարգում։
3. Դատախազության աշխատակիցը (բացառությամբ դատախազությունում աշխատանքային պայմանագրով աշխատող անձի) չի կարող լինել քաղաքական միավորման անդամ կամ զբաղվել քաղաքական գործունեությամբ։
4. Դատախազության աշխատակիցն իրավունք չունի օգտագործել իր պաշտոնը կամ դրա հետ կապված հնարավորությունը գույքային կամ այլ օգուտներ ստանալու նպատակով և նման օգուտներ ստանալ։
5. Դատախազության աշխատակիցն իրավունք չունի լինել որևէ ֆիզիկական կամ իրավաբանական անձի ներկայացուցիչ կամ լիազոր, կամ իրականացնել ներկայացուցչություն կամ պաշտպանություն քրեական, քաղաքացիական իրավունքի կամ վարչական իրավունքի գործերով, բացառությամբ այն դեպքի, երբ նա այդ ֆիզիկական անձի խնամակալը, հոգաբարձուն կամ աջակիցն է կամ համապատասխան մարմնի ներկայացուցիչն է։
6. Դատախազության աշխատակցին (բացառությամբ դատախազությունում աշխատանքային պայմանագրով աշխատող անձի) արգելվում է մասնակցել հավաքի, կազմակերպել գործադուլ կամ մասնակցել գործադուլի։
2020 թվականի հուլիսի 15-ի Վրաստանի №6869 օրգանական օրենք – կայք, 28.07.2020թ.
2023 թվականի նոյեմբերի 30-ի Վրաստանի №3885 օրգանական օրենք – կայք, 19.12.2023թ․

Գլուխ XII
Դատախազական ակտեր
Հոդված 46. Դատախազական ակտերի համակարգը
Իր լիազորություններն իրականացնելիս դատախազն, իր իրավասության շրջանակներում, Վրաստանի օրենսդրությամբ սահմանված կարգով կազմում է հետևյալ դատախազական ակտերը.
ա) պահանջ,
բ) ներկայացում,
գ) առարկություն,
դ) որոշում,
ե) համաձայնություն,
զ) ցուցում,
է)  բողոքարկում։
Հոդված 47. Պահանջ
1. Իր լիազորություններն իրականացնելու համար դատախազն իրավունք ունի պահանջել․
ա) անհրաժեշտ փաստաթղթերի, նյութերի, գործերի, տվյալների և այլ տեղեկությունների փոխանցում,
բ) մասնագետի, փորձագետի, թարգմանչի տրամադրում,
գ) բյուջեի հետ հաշվետվական հաշվարկի կամ այլ տեսակի ստուգման իրականացում։
2. Պահանջված տեղեկատվությունը պետք է ներկայացվի դատախազին ոչ ուշ, քան 10 օրվա ընթացքում՝ անկախ այդ տեղեկության ռեժիմից։
3. Փաստաթղթերը և այլ տեղեկություններ  կարող են ստուգվել դատախազի պահանջով՝ նրա բնակության վայրում, դատախազի կողմից կամ նրա հանձնարարությամբ՝ մասնագետի, փորձագետի կամ այլ անձի կողմից։
4. Դատախազի պահանջով փաստաթղթերը և այլ տեղեկություններ  պետք է ներկայացվեն նրա կողմից նշված վայրում։
5. Վրաստանի օրենսդրությամբ նախատեսված դեպքերում դատախազը պարտավոր է ապահովել պահանջվող տեղեկության մեջ տրված պետական ​​կամ այլ գաղտնիքի պահպանություն։
6. Արգելվում է միջամտել դատարանի իրավասությանը և դատարանից պահանջել ցանկացած նյութ կամ գործ, բացառությամբ օրենսդրությամբ նախատեսված դեպքերի։
Հոդված 48. Ներկայացում
1. Իր իրավասության շրջանակներում Վրաստանի օրենսդրությամբ սահմանված կարգով դատախազը մուտքագրում է ներկայացում՝ օրենսդրության խախտումը, դրա պատճառները և նպաստող պայմանները վերացնելու համար սույն օրենքի 22-րդ, 23-րդ, 25-րդ և 26-րդ հոդվածներում նշված իրավական հարաբերությունների մասնակիցների հետ, որոնք պարտավոր են 10 օրվա ընթացքում տեղեկացնել դատախազին ձեռնարկված միջոցների մասին։
2. Դատախազը տեղեկացվում է դիմումի քննարկման օրվա մասին և իրավունք ունի մասնակցելու քննարկմանը։
Հոդված 49. Առարկություն
1. Դատախազը ներկայացնում է գրավոր առարկություն սույն օրենքի 25-րդ և 26-րդ հոդվածներում նշված անձանց արարքն ու գործողություններն օրենքին չհամապատասխանելու վերաբերյալ։
2. Առարկության մեջ դատախազը կարող է պահանջել՝
ա) անօրինական արարքի լրիվ կամ մասնակի չեղարկում կամ դրա՝ օրենքին համապատասխանության ապահովում,
բ) անօրինական գործողության դադարեցում,
գ) խախտված իրավունքի վերականգնում,
դ) օրենքը խախտողի նկատմամբ պատասխանատվության համապատասխան միջոցառումների կիրառում։
3. Դատախազը անօրինական ակտի դեմ առարկություն է ներկայացնում որոշում կայացնող կամ վերադաս մարմնին։ Նույն կարգով է տեղի ունենում պաշտոնատար անձի անօրինական գործողության բողոքարկումը։
4. Դատախազի առարկությունը պետք է քննարկվի դրա ստացումից ոչ ուշ, քան 10 օրվա ընթացքում։ Քննարկման արդյունքները անհապաղ տեղեկացվում են դատախազին։
5. Առարկության քննարկման օրվա մասին պետք է տեղեկացվի դատախազը։ Նա իրավունք ունի անձամբ կամ իր ներկայացուցչի միջոցով աջակցել առարկությանը։
6. Առարկություն կարող է հետ կանչել այն ներկայացրած անձը կամ վերադաս դատախազը մինչև քննարկումը սկսվելը։
7. Վերադաս դատախազն իրավունք ունի փոփոխություններ կատարել առարկության մեջ կամ փոխարինել այն նոր առարկությամբ, մինչև դրա քննարկումը։
Հոդված 50. Որոշում
Դատախազը որոշում է կայացնում օրենսդրությամբ սահմանված լիազորությունների շրջանակներում և սահմանված կարգով։
Հոդված 51. Համաձայնություն
Օրենքով նախատեսված դեպքերում դատախազը գրավոր համաձայնություն է տալիս պետական ​​մարմինների և պաշտոնատար անձանց գործողություններին։
Հոդված 52. Ցուցում
Դատախազն իրավունք ունի օրենքով նախատեսված դեպքերում գրավոր ցուցում տալ քննչական մարմնին, որը պարտադիր է կատարման համար։
Հոդված 53. Բողոքարկում
1. Դատախազն իրավունք ունի Վրաստանի քրեական դատավարության օրենսդրությամբ սահմանված կարգով՝
ա) բողոքարկել դատարանի կողմից կայացված որոշումը վերադաս դատարան և մասնակցել գործի քննարկմանը որպես կողմ,
բ) բողոքարկել դատարանի կողմից կայացված որոշումը նոր բացահայտված հանգամանքների պատճառով և մասնակցել գործի քննարկմանը որպես կողմ,
2. Մինչև բողոքի ամփոփիչ որոշման կայացումը այն կարող է հետ կանչել այն ներկայացրած անձը կամ վերադաս դատախազը։
Հոդված 54. Դատախազական ակտերի բողոքարկումը
1. Դատախազի ներկայացումը, առարկումը, որոշումը, ցուցումը կարող են բողոքարկվել դատարան՝ օրենքով սահմանված կարգով, կամ մեկ անգամ բողոքարկվել վերադաս դատախազին՝ 10 օրվա ժամկետում, եթե քրեական դատավարական իրավունքի օրենսդրությամբ այլ բան նախատեսված չէ։
2. Բողոքարկումը չի կասեցնում դատախազական ակտերի հարկադիր կատարումը, բացառությամբ քրեական դատավարության օրենսդրությամբ նախատեսված դեպքերի։

Բաժին IV 
Գործունեության այլ ուղղություններ և պետական ​​վերահսկողություն
Գլուխ XIII
Կազմակերպչական գործունեությունը
Հոդված 55. Տեղեկությունների ստացման և տեղադրման պաշտոնական աղբյուրները
1. Դատախազությունն օգտագործում է տեղեկություններ ստանալու հեռախոսային, էլեկտրոնային ծառայություններ և տեղեկությունների փաստաթղթային ընդունման համակարգը։  
2. Դատախազությունը որպես հանրային տեղեկատվություն պրոակտիվ տեղադրելու պաշտոնական աղբյուր է օգտագործում կայքը և սոցիալական ցանցը։ 
Հոդված 56. Թվային-էլեկտրոնային համակարգերը և ծառայությունները
1. Դատախազությունն իր գործունեությունը կազմակերպելու համար օգտագործում է էլեկտրոնային համակարգեր և ներքին կապի թվային-էլեկտրոնային ծառայություններ, որոնց կառավարման և անվտանգության կանոններն ու չափորոշիչները սահմանում է գլխավոր դատախազը։
2. Դատախազությունն ապահովում է թվային-էլեկտրոնային սերվերների վրա տեղադրված տվյալների բազայի, համակարգչային ցանցի և ծրագրային մոդուլների վարչարարություն ու կառավարում։
Հոդված 57. Արխիվի կառավարումը
1. Դատախազությունն ինքնուրույն ապահովում է արխիվային ֆոնդի պահպանումը (անկախ դրանց կրողի տեսակից)՝ օրենսդրությամբ սահմանված կարգի համաձայն։
2. Դատախազության արխիվային ֆոնդը կազմված է դատախազության մարմինների և կառուցվածքային ստորաբաժանումների արխիվներից։

Գլուխ XIV
Գործունեության գնահատումը և կադրերի պահուստային համակարգը
Հոդված 58. Աշխատանքի գնահատման կարգը և ընթացակարգը
1. Դատախազը/դատախազության քննիչը, որպես կանոն, ենթարկվում է գնահատման 2 տարին մեկ անգամ, որի արդյունքները հրապարակային չեն։
2. Դատախազը/դատախազության քննիչը գնահատվում է սույն օրենքով սահմանված և գլխավոր դատախազի կողմից հաստատված չափանիշներին համապատասխան։
3. Դատախազին/դատախազության քննչին գնահատելու հիմնական չափանիշներն են՝
ա) դատախազական գործունեության/հետաքննության որակի գնահատումը,
բ) դատախազի/դատախազության քննչի ծանրաբեռնվածությունը,
գ) ղեկավարի գնահատումը,
դ) խրախուսանքը և կարգապահական տույժը։
4. Դատախազը/դատախազության քննիչը, որի գնահատման արդյունքները չեն բավարարում իրավասության նվազագույն շեմը, ենթակա է դատախազի/դատախազության քննիչի համապատասխանության քննության։ Դատախազի/դատախազության քննիչի համապատասխանության քննությանը դրական գնահատում ստանալու դեպքում դատախազը/դատախազության քննիչը ենթակա է արտահերթ գնահատման՝ քննությունը հանձնելուց հետո 1 տարվա ընթացքում։ Անընդմեջ երկու անգամ գնահատման արդյունքում իրավասության նվազագույն շեմը չբավարարելու դեպքում դատախազը/դատախազության քննիչը կարող է ազատվել պաշտոնից։ 
5. Դատախազի/դատախազության քննիչի գործունեության գնահատումն իրականացնում են Գլխավոր դատախազության իրավազոր ստորաբաժանումները։
6. Դատախազի/դատախազության քննիչի գործունեության գնահատման կարգը և ընթացակարգերը հաստատում է գլխավոր դատախազը։
Հոդված 59. Գնահատողի գործունեությանը չմիջամտելը
Թույլ չի տրվում գնահատողի գործունեությանը անօրինական միջամտություն, նրա վրա ոչ օրինաչափ ներգործություն։ 
Հոդված 60. Գնահատման արդյունքները բողոքարկելու կարգը
1. Դատախազը/դատախազության քննիչը իրավազոր են բողոքարկել գնահատման արդյունքները դրանց ծանոթանալուց հետո 10 օրվա ընթացքում։
2. Դատախազը/դատախազությունը քննիչը իրավունք ունի ծանոթանալու այն նյութերին, որոնց հիման վրա գնահատողը որոշել է նրա իրավասության սահմանը։
3. Դատախազի/դատախազության քննիչի բողոքը քննարկում է ժամանակավոր խորհրդակցական մարմինը՝ բողոքարկման խորհուրդը և կայացնում է հետևյալ որոշումներից մեկը՝
ա) բավարարում է բողոքը և փոխում կամ չեղարկում գնահատման արդյունքը։ Գնահատման արդյունքը չեղարկելու դեպքում դատախազը/դատախազության քննիչը ենթակա է վերագնահատման 60 օրվա ընթացքում,
բ) չի բավարարում բողոքը և անփոփոխ է թողնում գնահատման արդյունքը։
4. Բողոքարկման խորհրդի որոշումը ներկայացնելու օրվանից 10 օրվա ընթացքում կարող է բողոքարկվել  կարիերայի կառավարման, էթիկայի և խրախուսման խորհուրդ, որը 2 ամսվա ընթացքում կայացնում է հետևյալ որոշումներից մեկը՝
ա) չի բավարարում բողոքը և անփոփոխ է թողնում բողոքարկման խորհրդի որոշումը, 
բ) բավարարում է բողոքը և փոփոխում բողոքարկման խորհրդի որոշումը։
5. Բողոքարկման հեղինակը և գնահատողը իրավասու են բացատրություններ տալու համար ներկա գտնվել խորհուրդների կողմից բողոքի քննարկման նիստերին։
Հոդված 61. Կադրերի պահուստային համակարգ
1. Դատախազությունն ապահովում է կադրերի մեկ տարվա պահուստային համակարգի ձևավորում, որը ներառում է՝
ա) անձանց, որոնք հաջողությամբ կանցնեն փորձնակությունը կամ մրցույթը, բայց չեն նշանակվի դատախազի/դատախազության քննիչի թափուր պաշտոնի, 
բ) դատախազը/դատախազության քննիչը, որն ազատվում է պաշտոնից՝ աշխատակազմի կրճատման կամ վերակազմակերպման պատճառով։
2. Կադրերի պահուստային համակարգից հանելու հիմքերն են՝
ա) պահուստում գտնվելու ժամկետի ավարտը,
բ) անձնական դիմումը,
գ) համապատասխան թափուր պաշտոնին նշանակումը,
դ) սույն օրենքի 37-րդ հոդվածով նախատեսված հիմքերից որևէ մեկի առկայությունը,
ե) Վրաստանի օրենսդրությամբ նախատեսված այլ հիմք։

Գլուխ XV
Կարիերայի կառավարումը և զարգացումը
Հոդված 62. Մասնագիտական ​​զարգացման աջակցությունը և որակավորման բարձրացումը 
1. Ներգերատեսչային մակարդակում դատախազության աշխատակիցների մասնագիտական ​​հմտությունների ու կարողությունների զարգացման աջակցությունն ապահովում է Վրաստանի դատախազությունը։
2. Դատախազության աշխատակիցները բարձրացնում են իրենց որակավորումը համապատասխան գիտական ​​և կրթական հաստատություններում։
3. Միջազգային պայմանագրերով, ինչպես նաև միջազգային ծրագրերով նախատեսված դեպքերում դատախազության աշխատակիցներն իրավազոր են բարձրացնել իրենց որակավորումը այլ պետությունների ուսումնական հաստատություններում, իրավապահ մարմիններում և գիտահետազոտական ​​կենտրոններում։
Հոդված 63. Դատախազության որակավորման քննության և դատախազի/դատախազության քննիչի համապատասխանության քննության անցկացման կարգը և պայմանները
1. Դատախազությունն ապահովում է դատախազության որակավորման քննության և դատախազի/դատախազության քննիչի համապատասխանության քննության անցկացումը։
2. Դատախազության որակավորման քննությունն անցկացվում է՝
ա) դատախազի կամ դատախազության քննիչի թափուր պաշտոնին մրցույթով նշանակվել ցանկացող թեկնածուի համար, որը չի հանձնել փաստաբանների կամ դատավորների որակավորման քննությունը,
բ) բարձրագույն իրավաբանական կրթություն ունեցող անձանց համար։
3. Դատախազների/դատախազության քննիչների համապատասխանության քննությունն անցկացվում է նրանց համար, ովքեր չեն կարողանա բավարարել գնահատման համակարգով սահմանված նվազագույն իրավասության շեմը։ 
4. Դատախազության որակավորման քննությունը և դատախազի/դատախազության քննիչի համապատասխանության քննությունն անցկացվում են թեստային մեթոդով։
5. Դատախազի որակավորման քննության հաջող հանձնումը հաստատվում է հավաստագրով։
6. Քննությունների անցկացման կարգը և ծրագիրը հաստատում է գլխավոր դատախազը։
2023 թվականի նոյեմբերի 30-ի Վրաստանի №3885 օրգանական օրենք – կայք, 19.12.2023թ.
Հոդված 64. Պրակտիկա անցնելու կարգն ու պայմանները
1. Դատախազության պրակտիկանտ կարող է ընդունվել Վրաստանի այն քաղաքացին, որը չունի դատվածություն, տիրապետում է դատավարության լեզվին և ունի բարձրագույն կրթություն կամ բարձրագույն կրթություն ստացող ուսանող է։
2. Դատախազության պրակտիկանտի պաշտոնը չի վարձատրվում և չի համարվում անձի աշխատանքային ստաժ։
3. Պրակտիկա անցնելու կանոնները հաստատում է գլխավոր դատախազը։
2023 թվականի նոյեմբերի 30-ի Վրաստանի № 3885 օրգանական օրենք – կայք, 19.12.2023թ․

Գլուխ XVI
Դատախազության գործունեության այլ ուղղություններ
Հոդված 65. Կնիքը, ծառայողական վկայականը և տարբերանշանները
1. Դատախազության մարմինների կնիքի, տարբերանշանի, ծառայողական վկայականի և կրծքանշանի ձևը և օգտագործման կարգը սահմանում է գլխավոր դատախազը։
2. Դատախազության աշխատակցի ծառայողական վկայականը տրամադրում է գլխավոր դատախազը, նրա առաջին տեղակալը կամ տեղակալը։
Հոդված 66. Քաղաքացիների ընդունելության և գրագրության քննարկման ընթացակարգերը
1. Դատախազությունը, իր իրավասության շրջանակներում, օրենքով սահմանված կարգով քննարկում է ստացված դիմումներն ու բողոքները,  իրականացնում է քաղաքացիների ընդունելություն։
2. Հանցագործությունների վերաբերյալ դիմումն ու բողոքը քննարկվում են անհապաղ։
Հոդված 67. Պետական ​​գաղտնիքին հասանելիությունը
1. Վրաստանի գլխավոր դատախազի պետական ​​գաղտնիքին հասնելիությունն ապահովված է նրա՝ պաշտոնի ընտրվելուն պես։ 
2. Դատախազության աշխատակցի կողմից պետական ​​գաղտնիքի հասանելիության կարգը կարգավորվում է «Պետական ​​գաղտնիքների մասին» Վրաստանի օրենքով և այլ ակտերով։
3. Դատախազն ունի օպերատիվ-հետախուզական գործունեությունը և գաղտնի քննչական գործողությունները արտացոլող փաստաթղթերն ու նյութերը օրենքով սահմանված դեպքերում և սահմանված կարգով գաղտնազերծելու իրավունք։
Հոդված 671. Անձնական տվյալների պաշտպանության սպան
1. Անձնական տվյալների պաշտպանության սպան «Անձնական տվյալների պաշտպանության մասին» Վրաստանի օրենքի պահանջներին համապատասխան գլխավոր դատախազի կողմից համապատասխան հրամանով նշանակված կամ սահմանված անձ է։ 
2. Անձնական տվյալների պաշտպանության սպայի գործառույթներն ու լիազորությունները սահմանվում են «Անձնական տվյալների պաշտպանության մասին» Վրաստանի օրենքով։
3. Անձնական տվյալների պաշտպանության սպայի գործունեության կարգը սահմանվում է գլխավոր դատախազի կողմից հաստատված կանոնակարգով։
2023 թվականի նոյեմբերի 30-ի Վրաստանի №3885 օրգանական օրենք – կայք, 19.12.2023թ․

Գլուխ XVII
Դատախազության գործունեության և միջոցների ծախսման նկատմամբ վերահսկողությունը
Հոդված 68. Խորհրդարանական վերահսկողությունը
1. Դատախազության գործունեության նկատմամբ խորհրդարանական վերահսկողությունն իրականացվում է դատախազության գործունեության վերաբերյալ տարեկան հաշվետվությունը լսելու միջոցով։
2. Դատախազության կողմից նախորդ տարվա գործունեության մասին հաշվետվությունը, որը վերաբերում քրեական իրավունքի քաղաքականության իրականացման արդյունքներին, երկրում ընդհանուր քրեածին իրավիճակի գնահատմանը, այդ թվում, տարածված հանցագործությունների վիճակագրական ցուցանիշներին, նշելով դրանց կատեգորիաները և միտումները, դատավարության ընթացքում մարդու իրավունքների և ազատությունների պաշտպանությունը, դատախազության գործունեության պրոակտիվ ուղղությունները, դատախազների մասնագիտական ​​վերապատրաստման և զարգացման ծրագրերը Վրաստանի խորհրդարան է ներկայացնում Վրաստանի գլխավոր դատախազը տարին մեկ անգամ, ոչ ուշ, քան մինչև մայիսի 15-ը։ Հաշվետվությունը չի ներառում կոնկրետ քրեական գործի քննության, դատավարության և(կամ)  գործի առանձին ​​հանգամանքների հետ կապված հարցեր: 
[bookmark: _GoBack]3. Վրաստանի գլխավոր դատախազը, նրա առաջին տեղակալը կամ տեղակալը իրավազոր են, իսկ պահանջի դեպքում՝ պարտավոր են մասնակցել խորհրդարանի, նրա կոմիտեների և հանձնաժողովների նիստերին, պատասխանել նիստում տրված հարցերին և ներկայացնել կատարված գործունեության մասին հաշվետվություն: Նշված պահանջը պետք է պարունակի քննարկվող հարցի/հարցերի վերաբերյալ սպառիչ տեղեկատվություն: Նիստին հրավիրված գլխավոր դատախազը, նրա առաջին տեղակալը կամ տեղակալը իրավունք ունեն չխոսել այն հարցերի մասին, որոնք նախապես հայտնի չեն եղել իրեն։ Բացի այդ, գլխավոր դատախազին, նրա առաջին տեղակալին կամ տեղակալին չեն կարող հարցեր տրվել հետաքննության, դատական քննության և(կամ)  գործի առանձին ​​հանգամանքների հետ կապված հարցերի վերաբերյալ։
4. Կատարված գործունեության վերաբերյալ հաշվետվություն պահանջելու դեպքում գլխավոր դատախազը, նրա առաջին տեղակալը կամ տեղակալը պարտավոր են հաշվետվություն ներկայացնել պահանջելուց հետո 2 շաբաթվա ընթացքում։
Հոդված 69. Դատական ​​վերահսկողությունը
Դատախազության կողմից այն քննչական և այլ դատավարական գործողությունների կատարումը, որոնք սահմանափակում են Վրաստանի Սահմանադրությամբ երաշխավորված մարդու իրավունքներն ու ազատությունները, թույլատրվում է դատարանի որոշմամբ՝ Վրաստանի օրենսդրությամբ սահմանված կարգով։
Հոդված 70. Պետական ​​միջոցների օգտագործման և ծախսման նկատմամբ վերահսկողությունը
Դատախազությանը հատկացված բյուջետային միջոցների և այլ նյութական միջոցների օգտագործման և ծախսման նկատմամբ վերահսկողություն է իրականացնում Պետական ​​աուդիտի ծառայությունը։

Բաժին V
Բյուջեն, գույքը և պետական ​​գնումները
[Բյուջեն, գույքը և հանրային ​​գնումները (ուժի մեջ մտնի 2027 թվականի հունվարի 1-ից)]
2023 թվականի փետրվարի 9-ի Վրաստանի №2579 օրգանական օրենք – կայք, 27.02.2023թ․
2024 թվականի սեպտեմբերի 5-ի Վրաստանի №4428 օրգանական օրենք – կայք, 23.09.2024թ․

Գլուխ XVIII
Դատախազության նյութատեխնիկական ապահովումը և ֆինանսավորումը
Հոդված 71. Դատախազության ֆինանսավորումը և նյութատեխնիկական ապահովումը
1. Դատախազությունը ֆինանսավորվում է պետական ​​բյուջեից հատկացված հատկացումներով: Դատախազության ծախսերը պետական ​​բյուջեում պետք է նախատեսվեն առանձին կազմակերպչական ծածկագրով՝ Վրաստանի օրենսդրությամբ սահմանված կարգով: 
2. Պետական ​​բյուջեում դատախազությանը հատկացված հատկացումները նախորդ տարվա հաստատված բյուջեով որոշված ​​ծավալի համեմատ կարող են կրճատվել միայն գլխավոր դատախազի նախնական համաձայնությամբ։
3. Դատախազության նյութատեխնիկական ապահովումը իրականացվում է կենտրոնացված կերպով։
4. Պետությանը պատճառված վնասի փոխհատուցման նպատակով դատախազության կողմից առգրաված գումարները փոխանցվում են պետական ​​բյուջե։
5. Վրաստանի դատախազության ներկայացուցչական ծախսերը փոխհատուցվում են Վրաստանի օրենսդրությամբ սահմանված կարգով։
6. Բացի սույն օրենքով նախատեսված հարցերից, դատախազության նյութատեխնիկական ապահովման և ֆինանսավորման հետ կապված հարցերը կարող են կարգավորվել գլխավոր դատախազի համապատասխան ակտով։

Գլուխ XIX
Դատախազության գույքը և գնումները
Հոդված 72. Դատախազության գույքը
1. Դատախազության տիրապետման և(կամ)  օգտագործման մեջ գտնվող գույքը պետության սեփականությունն է։
2. Դատախազությունը պատասխանատու է իր տիրապետման և(կամ)  օգտագործման մեջ գտնվող պետական ​​գույքի պաշտպանության և նպատակային օգտագործման համար։
3. Գլխավոր դատախազն իրավազոր է դիմել կառավարությանը՝ դատախազության գործունեության համար անհրաժեշտ գույքը փոխանցելու համար։
4. Դատախազությունն իրավազոր է իր գործունեության համար անհրաժեշտ գույքից ժամանակավորապես օգտվելու համար Վրաստանի օրենսդրությամբ սահմանված կարգով կնքել համապատասխան պայմանագրեր։
Հոդված 73. Պետական ​​գնումների կառավարումը և կազմակերպումը
1. Դատախազության նյութատեխնիկական ապահովման և գործունեությանը նպաստելու նպատակով պետական ​​գնումներն իրականացվում են կենտրոնացված՝ օրենսդրությանը համապատասխան։
2. Պետական ​​գնումների իրականացման վերաբերյալ որոշումը կայացնում է գլխավոր դատախազը կամ նրա կողմից լիազորված անձը։
Հոդված 73. Հանրային ​​գնումների կառավարումը և կազմակերպումը
1. Դատախազության նյութատեխնիկական ապահովման և գործունեությանը նպաստելու նպատակով հանրային ​​գնումները իրականացվում են կենտրոնացված՝ օրենսդրությանը համապատասխան։
2. Հանրային ​​գնումների իրականացման վերաբերյալ որոշումը կայացնում է գլխավոր դատախազը կամ նրա կողմից լիազորված անձը։ (Ուժի մեջ մտնի 2027 թվականի հունվարի 1-ից)]
2023 թվականի փետրվարի 9-ի Վրաստանի №2579 օրգանական օրենք – կայք, 27.02.2023թ․
2024 թվականի սեպտեմբերի 5-ի Վրաստանի №4428 օրգանական օրենք – կայք, 23.09.2024թ․

Բաժին VI
Սոցիալական և իրավական պաշտպանությունը և պատասխանատվությունը
Գլուխ XX
Դատախազության աշխատակիցների իրավական պաշտպանությունը և պատասխանատվությունը
Հոդված 74. Իրավական պաշտպանությունը
1. Դատախազության աշխատակիցն իրավունք ունի դիմել դատարան՝ օրենքով սահմանված կարգով իր իրավունքներն ու ազատությունները պաշտպանելու համար։
2. Դատախազության աշխատակիցն անկախ է իր ծառայողական գործունեության մեջ։ Նա չի կարող ազատվել զբաղեցրած պաշտոնից, բացառությամբ սույն օրենքով նախատեսված դեպքերի և սահմանված կարգի։
3. Դատախազության աշխատակցի ծառայողական պարտականությունների կատարմանը խոչընդոտելը, նրա արժանապատվությունը ոտնահարելը, նրա նկատմամբ սպառնալիքը, դիմադրությունը, բռնությունը, նրա ընտանիքի անդամի կյանքի, առողջության և գույքի նկատմամբ ոտնձգությունը հարուցում է օրենքով նախատեսված պատասխանատվություն։
4. Դատախազության աշխատակցի կամ նրա ընտանիքի անդամի կյանքի, առողջության կամ գույքի նկատմամբ ոտնձգության մասին հաղորդում կամ տեղեկություն ստանալու դեպքում պետությունը պարտավոր է ձեռնարկել օրենքով նախատեսված միջոցներ՝ նրանց անձնական և գույքային անվտանգությունը պաշտպանելու համար։
5. Դատախազության աշխատակիցը, Վրաստանի օրենսդրությամբ սահմանված կարգով, իրավունք ունի պահպանել և կրել հրազեն, ինչպես նաև անհատական ​​պաշտպանության հատուկ միջոցներ։
6. Գլխավոր դատախազը սահմանում է ծառայողական-հաստիքային հրազեն պահպանելու, հաշվառելու և տրամադրելու կարգը, ինչպես նաև դատախազության այն մասնագիտական հանրային ​​ծառայողների ցանկը, որոնք իրավունք ունեն պահպանել և կրել ծառայողական-հաստիքային հրազեն։
7. Գլխավոր դատախազն իրավազոր է դատախազության աշխատակցին պատկանող հրազենին շնորհել ծառայողական-հաստիքային հրազենի կարգավիճակ և նրան տալ այն կրելու իրավունք։
Հոդված 75. Գործունեությանը միջամտելու անթույլատրելիությունը
Դատախազության աշխատակցի գործունեությանը միջամտությունը պաշտոնատար անձանց, հասարակական և քաղաքական միավորումների, նրանց ներկայացուցիչների կամ այլ անձանց կողմից, որոնք օրենքով լիազորված չեն միջամտել դատախազության աշխատակցի գործունեությանը կամ որևէ կերպ ազդել նրա վրա, ինչպես նաև դատախազության աշխատակցի գործունեությանը խոչընդոտելը պատժվում է օրենքով։
Հոդված 76. Դատախազության աշխատակցի պատասխանատվությունը
1. Դատախազության աշխատակիցը հանցագործության և վարչական իրավախախտման կատարման համար պատասխանատվություն է կրում ընդհանուր կարգով։
2. Դատախազի, դատախազության քննիչի, դատախազի խորհրդականի կամ դատախազության վկայի և տուժողի համակարգողի նկատմամբ քրեական հետապնդում է սկսում գլխավոր դատախազը։
3. Դատախազության աշխատակցի կողմից կատարված հանցագործությունը, քննչական ենթադատության համաձայն, քննում է Վրաստանի դատախազությունը, բացառությամբ «Հատուկ քննչական ծառայության մասին» Վրաստանի օրենքով սահմանված բացառության։
4. Ձերբակալված, կալանավորված կամ դատապարտված դատախազության աշխատակիցը տեղավորվում կամ իր պատիժը կրում է մեկուսացված այլ հատուկ համակազմից։ 
5. Դատախազության աշխատակցի նկատմամբ քրեական հետապնդում սկսելու դեպքում լիազորությունների կասեցման հարցը որոշում է գլխավոր դատախազը։
6. Դատախազության աշխատակցի նկատմամբ ծառայողական կարգապահության խախտման, անպատշաճ վարքագիծ թույլ տալու կամ օրենքով սահմանված պարտականությունը չկատարելու կամ ոչ պատշաճ կատարելու համար նրա նկատմամբ կիրառվում է կարգապահական տույժ։
7. Կարգապահական խախտումները բաժանվում են կատեգորիաների՝
ա) թեթև խախտում,
բ) միջին ծանրության խախտում,
գ) ծանր խախտում։
8. Դատախազության աշխատակցի կողմից՝
ա) օրենքով վերապահված պարտականությունը ոչ պատշաճ կատարելը, հանգամանքների նախատեսմամբ, գնահատվում է որպես թեթև ծանրության խախտում,
բ) ծառայողական կարգապահության խախտումը, հանգամանքների նախատեսմամբ, գնահատվում է որպես թեթև կամ միջին ծանրության խախտում,
գ) դատախազության աշխատակցին անհարիր արարք կատարելը գնահատվում է որպես ծանր խախտում,
դ) օրենքով վերապահված պարտականությունը չկատարելը գնահատվում է որպես ծանր խախտում։
9. Կարգապահական տույժի տեսակներն են՝
ա) դիտողություն,
բ) նկատողություն,
գ) պաշտոնեական աշխատավարձի մինչև 30%-ի չափով պահում՝ 1-ից 6 ամիս ժամկետով,
դ) ավելի ցածր դասային աստիճանի տեղափոխում,
ե) պաշտոնի իջեցում,
զ) աշխատանքից ազատում։
10. Դատախազության աշխատակցի կողմից՝
ա) օրենքով վերապահված պարտականությունը ոչ պատշաճ կատարելը, հանգամանքների նախատեսմամբ, գնահատվում է որպես թեթև խախտում, և որպես կարգապահական տույժ կիրառվում է դիտողությունը կամ նկատողությունը։
բ) ծառայողական կարգապահության խախտումը, հանգամանքների նախատեսմամբ, գնահատվում է որպես թեթև կամ միջին ծանրության խախտում, և որպես կարգապահական տույժի տեսակ է կիրառվում դիտողությունը, նկատողությունը կամ պաշտոնեական աշխատավարձի մինչև 30%-ի չափով պահումը  1-ից 6 ամիս ժամկետով։
գ) անպատշաճ վարքագիծ դրսևորելը գնահատվում է որպես ծանր խախտում և, հանգամանքների նախատեսմամբ, որպես կարգապահական տույժի տեսակ է կիրառվում նկատողությունը, ավելի ցածր դասային աստիճանի տեղափոխումը, պաշտոնեական աշխատավարձի մինչև 30%-ի չափով պահումը  1-ից 6 ամիս ժամկետով, կամ դատախազությունից ազատումը,
դ) օրենքով վերապահված պարտականությունը չկատարելը համարվում է ծանր խախտում և, հանգամանքների նախատեսմամբ, որպես կարգապահական տույժ է կիրառվում նկատողությունը, ավելի ցածր դասային աստիճանի տեղափոխումը, պաշտոնեական աշխատավարձի մինչև 30%-ի չափով պահումը 1-ից 6 ամիս ժամկետով կամ դատախազությունից ազատումը։
11. Դատախազության աշխատակցի կողմից կատարված նույն խախտման համար կարող է կիրառվել միայն մեկ կարգապահական տույժ։
12. Մինչև կարգապահական տույժի չեղարկումը նոր կարգապահական խախտում կատարելու դեպքում կարող է կիրառվել սույն հոդվածի 10-րդ կետում նշվածից ավելի խիստ կարգապահական տույժ։
13. Դատախազության աշխատակցի կողմից կատարված երկու կամ ավելի կարգապահական խախտումների համար որպես կարգապահական տույժ կարող է կիրառվել դատախազությունից ազատումը։
14. Գլխավոր դատախազն իրավազոր է չեղարկել դատախազության աշխատակցի նկատմամբ կիրառված կարգապահական տույժը։
15. Կարգապահական տույժերը կիրառվում են ոչ ուշ, քան խախտման փաստի հաստատման (հայտնաբերման) օրվանից 1 տարվա ընթացքում։ Այս ժամանակահատվածը չի ներառում դատախազության աշխատակցի հիվանդության կամ արձակուրդի ժամանակը։ Կարգապահական տույժերը չեն կիրառվում, եթե խախտման կատարման օրվանից անցել է 3 տարի։ 
16. Դատախազության աշխատակցի կողմից դիտավորությամբ կամ անփութորեն կատարված հանցագործության դեպքում, նրան դատախազությունից ազատելու հարցը որոշում է գլխավոր դատախազը՝ անկախ այդ արարքի կատարումից անցած ժամանակից, բացառությամբ Վրաստանի օրենսդրությամբ նախատեսված դեպքերի։
17. Կարգապահական տույժը կիրառվում է գլխավոր դատախազի հրամանով, բացառությամբ սույն օրենքով սահմանված այն դեպքերի, երբ այդ որոշումը կայացնում է Դատախազական խորհուրդը։ Գլխավոր դատախազի հրամանը/Դատախազական խորհրդի հրամանը պետք է ծանոթացվի կարգապահական տույժի ենթարկված դատախազության աշխատակցին։ Կարգապահական տույժ նշանակելու մասին գլխավոր դատախազի հրամանը/Դատախազական խորհրդի հրամանը պահվում է դատախազության աշխատակցի անձնական գործում։
18. Դատախազության աշխատակիցը համարվում է կարգապահական տույժ չունեցող, եթե տույժի նշանակումից անցել է 1 տարի, և նա չի ենթարկվել նոր կարգապահական տույժի։ 
19. Կարգապահական տույժի տեսքով պաշտոնի իջեցում կամ ավելի ցածր դասային աստիճանի տեղափոխում կիրառելու դեպքում տույժը կրելու ժամկետի լրանալը չի ​​հանգեցնում տույժի նշանակումից առաջ առկա պաշտոնեական դրության և դասային աստիճանի վերականգնման։
20. Կարգապահական տույժ նշանակելու մասին գլխավոր դատախազի հրամանը/Դատախազական խորհրդի կարգադրությունը կարող է բողոքարկվել դատարան՝ հրամանին/կարգադրությանը օրենսդրությամբ սահմանված կարգով ծանոթանալու օրվանից հետո 1 ամսվա ընթացքում։
21. Կարգապահական տույժ նշանակելու մասին հրամանի/կարգադրության բողոքարկումը չի հանգեցնում կիրառված տույժի հարկադիր կատարման կասեցման։
22. Կարգապահական տույժի ենթարկված դատախազության աշխատակցի  նկատմամբ խրախուսանքի միջոցներ չեն կիրառվում, բացառությամբ սույն օրենքի 78-րդ հոդվածի «ե» ենթակետով նախատեսված միջոցառման։
23. Կարգապահական տույժի ենթարկված դատախազության աշխատակցին՝
ա) չի  շնորհվում հերթական պետական ​​հատուկ կոչում, 
բ) չի ավելանում դասային աստիճանը կամ դասը, 
գ) չի տրվում աշխատավարձի հավելավճար։
24. Դատախազության կարգապահական տույժի ենթարկված աշխատակցի պաշտոնի բարձրացում թույլատրելի չէ։
25. Դատախազության աշխատողի  կարգապահական տույժը կարող է վաղաժամկետ չեղարկվել սույն օրենքի 78-րդ հոդվածով նախատեսված դեպքերում։ Կարգապահական տույժը չեղարկվում է համապատասխան հրամանով/ կարգադրությամբ։ Այս հրամանը/կարգադրությունը պետք է ծանոթացվի դատախազության այն աշխատակցին, որին նշանակվել է կարգապահական տույժ։ 
26. Կարգապահական տույժը վաղաժամկետ հանելու մասին հրամանը/ կարգադրությունը պահվում է դատախազության աշխատողի անձնական գործում։
2021 թվականի հունիսի 22-ի Վրաստանի №665 օրգանական օրենք – կայք, 24.06.2021թ․
2021 թվականի դեկտեմբերի 30-ի Վրաստանի №1339 օրգանական օրենք – կայք, 13.01.2022թ․

Հոդված 77. Կարգապահական վարույթը
1. Դատախազության աշխատակցի կողմից ծառայողական կարգապահության խախտման, անպատշաճ վարքագծի կամ օրենքով սահմանված պարտականությունը չկատարելու կամ ոչ պատշաճ կատարելու դեպքում Գլխավոր դատախազության գլխավոր տեսչությունը (այսուհետ՝ Գլխավոր տեսչություն) անցկացնում է ծառայողական ստուգում։
2. Գլխավոր տեսչությունը հաշվետու է գլխավոր դատախազին։
3. Ծառայողական ստուգման հիմք կարող է լինել դատախազության աշխատակցի կողմից կատարված կարգապահական խախտման կամ օրենքի այլ խախտման մասին ցանկացած տեղեկություն։
4. Ծառայողական ստուգման շրջանակներում Գլխավոր տեսչությունն իրավազոր է՝
ա) հրավիրել դատախազության աշխատակցին կամ ցանկացած անձի և ստանալ բացատրություն ստուգվելիք փաստի շուրջ,
բ) անձին բացատրել նրա իրավունքը՝ հրաժարվելու բացատրություն տալուց,
գ) պահանջել հարցի ուսումնասիրության համար անհրաժեշտ բոլոր նյութերը, փաստաթղթերը կամ տեղեկությունները,
դ) հատուկ գիտելիքներ անհրաժեշտ լինելու դեպքում՝ հրավիրել և ստանալ խորհրդատվություն մասնագետից, 
ե) կազմել եզրակացություն ծառայողական ստուգման վերաբերյալ,
զ) իրականացնել օրենսդրությամբ նախատեսված այլ լիազորություններ։
5. Ծառայողական ստուգման արդյունքում կարգապահական տույժ կիրառելու վերաբերյալ եզրակացությունը ներկայացվում է գլխավոր դատախազին։
6. Գլխավոր դատախազը դատախազության աշխատակցի նկատմամբ կարգապահական տույժ կիրառելու վերաբերյալ եզրակացությունը քննարկման է փոխանցում Կարիերայի կառավարման, էթիկայի և խրախուսման խորհրդին։
7. Դատախազության աշխատակիցը, որի կարգապահական պատասխանատվության հարցը քննարկվում է, իրավազոր է բացատրություն տալու համար ներկա գտնվել խորհրդի նիստին։
8. Խորհրդի որոշմամբ և ներկա գտնվող անձանց համաձայնությամբ կարող է կատարվել խորհրդի նիստի ձայնագրություն/տեսագրություն։
9. Խորհրդի որոշումն ընդունվում է մեծամասնությամբ՝ բաց քվեարկությամբ։ Գլխավոր դատախազը չի մասնակցում քվեարկությանը։ Խորհրդի անդամն իրավունք ունի ձեռնպահ մնալ քվեարկությունից։
10. Խորհրդի որոշումը, որը խորհրդատվական բնույթի է, ներկայացվում է գլխավոր դատախազին։
Հոդված 78. Խրախուսանքի ձևերը
Ծառայողական պարտականությունների օրինակելի կատարման և այլ ձեռքբերումների համար դատախազության աշխատակցին խրախուսելու համար կիրառվում են հետևյալ միջոցները՝
ա) շնորհակալության հայտարարում, 
բ) դրամական պարգևի կամ արժեքավոր նվերի շնորհում,
գ) լրացուցիչ վճարովի արձակուրդի տրամադրում՝ 10 օրացուցային օրվա չափով,
դ) հերթական պետական ​​հատուկ կոչման վաղաժամկետ շնորհում, 
ե) կարգապահական տույժի վաղաժամկետ չեղարկում,
զ) որպես պարգև հրազենի փոխանցում,
է) «Դատախազության պատվավոր աշխատակից» կոչման շնորհում և համապատասխան կրծքանշանով պարգևատրում,
ը) ներկայացում բարձրագույն պետական ​​հատուկ կոչման, 
թ) ներկայացում Վրաստանի պետական ​​պարգևի։
Հոդված 79. Վերակազմակերպում
1. Ավելի լավ կառավարում ապահովելու համար վերակազմակերպման մասին որոշումն ընդունում է և վերակազմակերպման կարգը հաստատում է գլխավոր դատախազը։
2. Վերակազմակերպումը չի կարող հիմք հանդիսանալ դատախազության աշխատակցին դատախազությունից ազատելու համար, բացառությամբ սույն օրենքով նախատեսված դեպքերի։

Գլուխ XXI
Դատախազության աշխատակցի սոցիալական պաշտպանությունը
Հոդված 80. Սոցիալական պաշտպանությունը
1. Դատախազության աշխատակցի սոցիալական պաշտպանությունը երաշխավորված է Վրաստանի Սահմանադրությամբ, սույն օրենքով և Վրաստանի այլ իրավական ակտերով։
2. Դատախազության աշխատողի սոցիալական ապահովագրությունն ապահովում է պետությունը։
3. Դատախազության աշխատողի կյանքի և առողջության ապահովագրությունը, ինչպես նաև նրա ընտանիքի անդամների (ամուսին և անչափահաս երեխաներ/որդեգրված երեխաներ) առողջության ապահովագրությունը պարտադիր է և ֆինանսավորվում է դատախազության կողմից՝ դատախազության համար սահմանված հատկացումներից՝ օրենքով սահմանված կարգով ապահովագրական կազմակերպության հետ կնքված պայմանագրի հիման վրա։
4. Դատախազի/դատախազության քննիչի բժշկական ծառայության ծախսերը, որոնք ապահովագրական պայմանագրով ենթակա չեն փոխհատուցման, հատուկ դեպքերում գլխավոր դատախազի որոշմամբ փոխհատուցվում են դատախազության կողմից։
5. Դատախազը/դատախազության քննիչը, որը պաշտոնեական լիազորություն է իրականացնում մշտական ​​բնակության վայրից տարբեր այն տարածքային միավորում, որտեղ նա չունի բնակարան, պետությունը կարող է ապահովել անհրաժեշտ բնակելի տարածքով կամ փոխհատուցել այդ նպատակով անհրաժեշտ ծախսերը։
6. Դատախազության աշխատակիցն օգտվում է ամենամյա վճարովի արձակուրդից 30 օրացուցային օրվա չափով։
7. Դատախազության աշխատակիցն իրավունք ունի դատախազության համակարգից դուրս մասնագիտական ​​զարգացման ծրագրին մասնակցելու համար յուրաքանչյուր 5 տարին մեկ անգամ օգտվել ոչ ավելի, քան 3 ամիս տևողությամբ վճարովի արձակուրդից։
71. Դատախազության աշխատակիցն իրավունք ունի դատախազության համակարգից դուրս մասնագիտական ​​զարգացման ծրագրին մասնակցելու համար յուրաքանչյուր 5 տարին մեկ անգամ օգտվել ոչ ավելի, քան 1 տարի տևողությամբ չվճարվող արձակուրդից։
8. Դատախազը, դատախազության քննիչը և խորհրդականը օգտվում են համապատասխան մակարդակի դատարանի դատավորի բոլոր արտոնություններից, իսկ գլխավոր դատախազը, նրա առաջին տեղակալը և տեղակալները՝ համապատասխանաբար Վրաստանի Գերագույն դատարանի նախագահի և նրա տեղակալների համար նախատեսված արտոնություններից։
9. Դատախազության աշխատակցին վառելիքով, մեքենայով և այլ արտոնություններով ապահովելու կարգը սահմանում է գլխավոր դատախազը։
10. Դատախազության աշխատակցին պետական ​​փոխհատուցում է նշանակվում «Պետական ​​փոխհատուցման և պետական ​​ակադեմիական կրթաթոշակի մասին» Վրաստանի օրենքով սահմանված կարգով և չափով։
2023 թվականի նոյեմբերի 30-ի Վրաստանի №3885 օրգանական օրենք – կայք, 19.12.2023թ.
Հոդված 81. Աշխատանքի վարձատրությունը
1. Դատախազության աշխատակցի (բացառությամբ դատախազի և դատախազի քննիչի) աշխատանքի վարձատրությունը ներառում է պաշտոնեական վարձատրությունը, աշխատավարձի հավելավճարը, իսկ «Հանրային ծառայության մասին» Վրաստանի օրենքով նախատեսված դեպքերում՝ դասային հավելավճարները և դրամական պարգևը։ Դատախազության մասնագիտական ​​հանրային ​​ծառայողի աշխատանքի վարձատրությունը կարող է ներառել նաև կոչման համար սահմանված վճարը և ստաժի հավելավճարը, որի չափը որոշում է գլխավոր դատախազը։
2. Դատախազի և դատախազության քննիչի վարձատրությունը ներառում է պաշտոնեական աշխատավարձը, աշխատավարձի հավելավճարը և դրամական պարգևը։ Այն կարող է ներառել նաև կոչման համար սահմանված պարգևավճար, աշխատավարձ և պաշտոնեական ստաժի պարգևավճար, որոնց չափը որոշում է գլխավոր դատախազը։
3. Դատախազության աշխատակցի աշխատավարձի հավելավճարի չափը, արտաժամյա աշխատանքի և(կամ)  լրացուցիչ գործառույթների, ինչպես նաև հատկապես պատասխանատու ֆունկցիոնալ ծանրաբեռնվածության նախատեսմամբ, որոշում է գլխավոր դատախազը՝ հատկացված վարձատրության ֆոնդի շրջանակներում։
4. Դատախազության ծառայողի (բացառությամբ դատախազի և դատախազության քննիչի) աշխատավարձի հավելավճարը տրվում է «Հանրային ծառայության մասին» և «Հանրային հիմնարկում աշխատանքի վարձատրության մասին» Վրաստանի օրենքների  համաձայն։
5. Դատախազին/դատախազության քննիչին, որը կատարում է պաշտոնին ժամանակավորապես չգտնվող դատախազության աշխատակցի գործառույթները և ազատվում է իր ծառայողական պարտականության կատարումից (այլ գործառույթների կատարումից), տրվում է բացակայող անձի պաշտոնեական աշխատավարձը, եթե այն գերազանցում է նրա պաշտոնեական աշխատավարձը։ Եթե ​​իր պաշտոնից ժամանակավորապես բացակայող դատախազության աշխատակցի պաշտոնեական աշխատավարձը պակաս է իրեն փոխարինող դատախազի/դատախազության քննիչի պաշտոնեական աշխատավարձից, փոխարինող անձը պահպանում է իր պաշտոնեական աշխատավարձը։ Դատախազին/դատախազության քննիչին, որը կատարում է ժամանակավորապես բացակայող դատախազության աշխատակցի գործառույթները՝ առանց իր պաշտոնեական պարտականություններից ազատվելու (լրացուցիչ գործառույթների կատարում), իր պաշտոնեական աշխատավարձից բացի տրվում է աշխատավարձի հավելավճար։
6. Թույլատրելի չէ դատախազի/դատախազության քննիչի պաշտոնեական աշխատավարձի նվազեցում նրա պաշտոնավարման ընթացքում, բացառությամբ սույն օրենքի 76-րդ հոդվածի 9-րդ կետի «գ» ենթակետով նախատեսված դեպքի։
7. Դատախազի/դատախազության քննիչի (բացառությամբ դատախազության փորձնակի) պաշտոնեական աշխատավարձի չափը չի կարող բազային պաշտոնեական աշխատավարձի   1.2 գործակցի արտադրյալից պակաս լինել։
2023 թվականի նոյեմբերի 30-ի Վրաստանի №3885 օրգանական օրենք – կայք, 19.12.2023թ.
Հոդված 82. Օգնություն մահվան կամ խեղման դեպքում
1. Ծառայողական պարտականությունները կատարելիս դատախազության աշխատակցի զոհվելու դեպքում նրա ընտանիքին (ծնողներ, ամուսին, երեխա/որդեգրված երեխա կամ, նրանց բացակայության դեպքում՝ ժառանգորդ) պետական ​​բյուջեից տրվում է 15 000 լարիի չափով միանվագ փոխհատուցում։
2. Ծառայողական պարտականությունները կատարելիս դատախազության աշխատակցի մարմնական վնասվածքի կամ առողջական վիճակի այլ տիպի վատթարացման դեպքում, որի հետևանքով նա ճանաչվել է սահմանափակ հնարավորության կարգավիճակ ունեցող անձ, կամ խեղման դեպքում նրան տրամադրվում է միանվագ փոխհատուցում՝ 7 000 լարիի չափով։ Փոխհատուցման տրամադրման կարգը կարգավորվում է սույն օրենքի 80-րդ հոդվածի 10-րդ կետով սահմանված կարգով։
3. Ծառայողական պարտականությունների կատարման կամ ծառայողական գործունեության հետ կապված դատախազի/դատախազության քննիչի վրա հարձակման ժամանակ նրա զոհվելու կամ ստացած վնասվածքների հետևանքով մահվան դեպքում, նրա ընտանիքին (ծնողներ, ամուսին, երեխա/որդեգրված երեխա կամ, նրանց բացակայության դեպքում՝ ժառանգորդ) պետական ​​բյուջեից տրամադրվում է միանվագ փոխհատուցում՝ 100 000 լարիի չափով։
4. Դատախազության աշխատակցին (նրա ընտանիքի անդամին) ծառայողական պարտականությունների կատարման հետ կապված պատճառված վնասը ամբողջ ծավալով փոխհատուցվում է պետական ​​բյուջեից՝ օրենքով սահմանված կարգով, որը դատախազության աշխատակիցը (նրա ընտանիքի անդամը) իրավունք ունի պահանջել վնասի պատճառման օրվանից հետո, 1 տարվա ընթացքում։
Հոդված 83. Պետական ​​հատուկ կոչումները և դրանց շնորհման կարգը
1. Դատախազին, դատախազության քննիչին և դատախազության մասնագիտական ​​հանրային ​​ծառայողին պետական ​​հատուկ կոչումներ են շնորհվում զբաղեցրած պաշտոնի, որակավորման, ծառայության ստաժի, հանձնարարված պարտականությունների օրինակելի կատարման կամ հատուկ արժանիքների համար։
2. Պետական ​​հատուկ կոչումներ շնորհելու և դրանցից զրկելու կարգը որոշվում է Վրաստանի օրենսդրությամբ։
3. Դատախազի և դատախազության քննիչի պետական ​​հատուկ կոչումները հավասարեցված են «Պետական ​​հատուկ կոչումների մասին» Վրաստանի օրենքի 1-ին հոդվածի 2-րդ կետով նախատեսված գերատեսչությունների ծառայողների կոչումներին։

Բաժին VII 
Եզրափակիչ և անցումային դրույթներ
Գլուխ XXII
Անցումային դրույթներ
Հոդված 84. Անցումային դրույթներ
1. Վրաստանի արդարադատության նախարարության համակարգում ընդգրկված պետական ​​ենթագերատեսչային հաստատությունը՝ Վրաստանի դատախազությունը, վերակազմակերպվի և ստեղծվի որպես անկախ մարմին՝ Վրաստանի դատախազություն։
2. Վրաստանի դատախազությունը Վրաստանի արդարադատության նախարարության համակարգի պետական ​​ենթագերատեսչային հաստատության՝ Վրաստանի դատախազության իրավահաջորդն է։
3. Վրաստանի դատախազությունն ապահովի Վրաստանի արդարադատության նախարարության համակարգում ընդգրկված պետական ​​ենթագերատեսչական հաստատության՝ Վրաստանի դատախազության վարույթում գտնվող գործերի ավարտը։
4. Վրաստանի դատախազությունն ապահովի համապատասխան ենթաօրենսդրական ակտերի համապատասխանություն սույն օրենքին։
5. Մինչև սույն հոդվածի 4-րդ կետով նախատեսված միջոցառումների իրականացումը, Վրաստանի արդարադատության նախարարի կողմից հրապարակված նորմատիվ ակտերը պահպանում են իրենց իրավաբանական ուժը։
6. Սույն օրենքն ուժի մեջ մտնելու օրվա դրությամբ Վրաստանի կառավարությունն ապահովի Վրաստանի արդարադատության նախարարության համակարգում ընդգրկված պետական ​​ենթագերատեսչական հաստատության՝ Վրաստանի դատախազության բյուջետային հատկացումների փոխանցումը Վրաստանի դատախազություն՝ Վրաստանի օրենսդրությամբ սահմանված կարգով։
7. Սույն օրենքի ուժի մեջ մտնելու օրվա դրությամբ Վրաստանի էկոնոմիկայի և կայուն զարգացման նախարարությունն ապահովի Վրաստանի դատախազության գործունեության համար անհրաժեշտ (ներառյալ Վրաստանի արդարադատության նախարարության համակարգի պետական ​​ենթագերատեսչական հաստատության՝ Վրաստանի դատախազության հաշվեկշռում գտնվող) գույքի փոխանցումը Վրաստանի դատախազությանը՝ Վրաստանի օրենսդրությամբ սահմանված կարգով։
8. Սույն օրենքի ուժի մեջ մտնելուն պես գլխավոր դատախազի լիազորությունը ձեռք է բերում սույն օրենքի գործողության պահի դրությամբ նշանակված գլխավոր դատախազը՝ լիազորության մնացած ժամկետով։
9. Արդարադատության նախարարը պահպանում է Դատախազական խորհրդի նախագահի պաշտոնը մինչև նոր նախագահի ընտրությունը, որը պետք է ընտրվի սույն օրենքով սահմանված կարգով՝ սույն օրենքն ուժի մեջ մտնելուց հետո 1 ամսվա ընթացքում։
10. Սույն օրենքն ուժի մեջ մտնելու պահից Դատախազական խորհրդի անդամները պահպանում են իրենց լիազորությունը Դատախազական խորհրդի անդամի լիազորության ժամկետով։
11. Սույն օրենքն ուժի մեջ մտնելը չի ​​հանգեցնում դատախազության աշխատակիցների լիազորության դադարեցման. նրանք կկոչվեն դատախազության աշխատակիցներ և կվերանշանակվեն համապատասխան պաշտոնների։
12. Մինչև 2019 թվականի նոյեմբերի 1-ը դատախազության աշխատակցի կողմից կատարված հանցագործությունը, քննչական ենթակայության համաձայն, հետաքննում է Վրաստանի դատախազությունը։ 
2018 թվականի դեկտեմբերի 27-ի Վրաստանի №4257 օրգանական օրենք – կայք, 29.12.2018թ․ 
2019 թվականի հունիսի 28-ի Վրաստանի №4902 օրգանական օրենք – կայք, 28.06.2019թ․

Գլուխ XXIII
Եզրափակիչ դրույթներ
Հոդված 85. Եզրափակիչ դրույթներ
1. Սույն օրենքն ուժի մեջ մտնի Վրաստանի նախագահի հաջորդ ընտրություններում ընտրված Վրաստանի նախագահի երդմնակալության պահից։
11. (Հանվել է՝ 30.12.2021, №1339):
2. Սույն օրենքն ուժի մեջ մտնելու պահից ուժը կորցրած հայտարարվի «Դատախազության մասին» 2008 թվականի հոկտեմբերի 21-ի Վրաստանի օրենքը (Վրաստանի օրենսդրական տեղեկատու, №27, 27.10.2008, հոդվ․170):
2018 թվականի դեկտեմբերի 27-ի Վրաստանի №4257 օրգանական օրենք – կայք, 29.12.2018թ․
2021 թվականի դեկտեմբերի 30-ի Վրաստանի օրգանական օրենք №1339 – կայք, 13.01.2022թ․

Վրաստանի նախագահ Գիորգի Մարգվելաշվիլի
Քութաիսի,
30 նոյեմբերի 2018թ․ 

